
TİTRLƏR KİMİ...

Xatirələrin dəftəridir gözlərim.

Ağına qara,

qarasına ağ həriflərlə

yazıldı ömürlüyüm.

Arada su saldı

göz yaşları

o xatirələrin üstünə.

Ömrün küləkləri

suçəkən kimi

çəkdilər bir dəftər nəmi.

Bütün ömrüm su ilə

suçəkənin arasında keçdi.

O aralıqda vərəqlər

kiprik-kiprik səhifələnir.

Gözlərimin ağı -qarası

hüsnüxətt kimi yazılır.

Elə tez yazılır ki...

Lap könə filmlərdəki

oxuya bilmədiyim

titrlər kimi...

Oxuya bilmirəm daha,

oxuya bilmirəm gözlərimi.

Oxuya bilən varmı

köhnə filmlərin titrlərini?

Onda oxuyun gözlərimdən

bir köhnə film kimi-

MƏN adlı xatirəni.

O QƏDƏR UZAQSAN...

O qədər uzaqsan, o qədər yaxın

Əlimi uzatsam, çata-çatmaya.

Adın yağış kimi ömrümə yağır -

Yağıb ürəyimdə yata-yatmaya.

Bir yolu olmayan yoldu bu yollar,

Qırılmış qanaddı, qoldu bu yollar,

Daha şirinlikdən çıxıb xəyallar_

Bir də şirinliyə bata -batmaya.

Mən həsrət qaldığım Söz dəlisiyəm,

Adımı ağlayan göz dəlisiyəm,

Bu yerdə Allahın Söz ölüsüyəm -

SÖZümü göylərə ata-atmaya.

DİLİMİN UCUNDA...

Dilimin ucunda qalıb bu şeir

Dilimin ucundan asmışam onu.

Çəkib ürəyimdən sözləri bir-bir

Dilimin ucuna yazmışam onu.

Hələ oxunmamış Sözdü bu ömür,

Bir ucu burdadır, bir ucu harda.

Məni şair edən bir şeir ölür -

Dilimin ucundan asdığım darda.

O şeri heç zaman yazmayacağam,

Oxuyan deyiləm, eşidə kimsə.

O şeri özümə oxuyacağam-

Son nəfəs dilimin ucuna gəlsə.

Məni o şeirlə aparsın ölüm,

Şeirdən başlasın elə son yolum.

Hərə bir sevginin şairi olur -

Mən də ölümlərin şairi olum.

GÖZÜMƏ BİR ÇÖP DÜŞÜB

Gözümə bir çöp düşüb

Üfür, ay külək, üfür.

Gəl, gözümün içini

Süpür, ay külək, süpür.

Çıxart çöpü gözümdən

Gözlərim ağrımasın.

Su boğaza çıxanda

Ümid çöpə qalmasın.

Silənsən, süpürənsən

Zamanı da anında.

Bir çöp kimi dəyəri

Yoxdu bu dünyanın da.

Ömür də kibrit çöpü

Yandımı, qurtarandı.

Sel gələndə ağzında

Çör-çöpü aparandı.

Çıxsa bu çöp gözümdən

Ağrım çöplə çıxacaq.

Bəs qəlbimin gözündən

Çöpü kim çıxaracaq.

Gözümə bir çöp düşüb

Üfür, ay külək, üfür.

Gəl, məni də çöp kimi

Süpür, ay külək, süpür.

ƏGƏR SORUŞSAYDINIZ...

Əgər həyətimizdən soruşsaydınız-

məni adax-adax, diz-diz,

ayaq-ayaq tanıtdırardı.

Ya həyətimizin ortasından axan

kəhrizdən xəbər alsaydınız-

məni dalğa-dalğa, ləpə-ləpə

ovuc-ovuc anladardı.

Ya da o arxın qırağındakı

şivərək söyüdə desəydiniz-

məndən budaq-budaq, yarpaq-yarpaq

xatirələr danışardı.

Və o xatirələrin içində

bir boş həyət qaldı,

susuzluqdan kəhrizi quruyan

bir arx çatladı,

bir söyüd qurudu.

O söyüdün budağından

bir uşaqlıq asıldı.

O xatirələrin hamısı ölüm adlı.

Ölümlər yaşayır o xatirələrdə,

o xatirələr də ölümlərdə yaşayırlar.

Ən yaxşısı siz məni

ölümlərdən xəbər alın

Məni ölümlər yaxşı anladarlar.

KEÇƏNLƏRDƏ...

HURİYYƏ...

...əmimin nəmli xatirəsinə

Keçənlərdə...

Bir nəmli melodiya vardı...

Su kimi süzülərdi,

yağış kimi yağardı,

içimizə axardı.

Hər gecə onu

qonşu binanın arxasında,

şam ağacının altında,

gitarada cavan oğlan çalardı.

Çaldıqca da arada

işıqlı evlərin birinə baxardı.

O evlərin birində

Huriyyə adında

bir dəlicə qız yaşayardı.

Oğlan ona baxdıqca

dilini çıxardardı,

gözünü bərəldərdi,

nə bilim eyy...

yüz hoqqa verərdi.

Gah da oğlanın başına

ovuc-ovuc su atardı.

Oğlan suya batardı,

oğlan heyyy islanardı,

gitaranın simlərindən

sanki yaşlar damardı,

gitara ağlayardı.

Qızsa elə gülərdi,

uğunardı, gedərdi...

Gitaranın nəmi qurumamış

yuxarıdan yenə su tökərdi.

Hər gecə su içində

oğlan evə dönəndə

anası deyinərdi.

Hər gecə gecəyə

bir nəmli melodiya yayılardı,

gitara ağlayardı.

Keçənlərdə...

Bir nəmli melodiya vardı...

Onu bir oğlan çalardı...

Əsgər gedib döndüyündə

sevdiyi qız yoxuydu,

sevdiyi qız yuxuydu.

Taa eyvandan baxmırdı,

oğlana su atmırdı,

gitaranı ağlatmırdı.

Taa o qız orda yaşamırdı.

O qız yüngül həyatlarda,

əyri-üyrü yollarda qalmışdı.

O qız siqaret tüstülərində,

maşın sürətlərində yaşayırdı.

Taa o qız ölmüşdü...

Taa oğlan da gitara çalmırdı...

Heç gitaranı əlinə də almırdı.

Sonra da oğlan günün birində

uşaqlıq dostunu, gənclik dostunu

nəmli gitarasını sulara atdı.

O melodiyanı sular uddu...

Mən onda çox uşağıydım...

O qədər çənəmi o oğlanın

dizinə söykəyib

o melodiyaya qulaq asmışdım ki...

O oğlan mənin əmim idi.

Həyatda yoxdu indi.

Of, əmi o bəstə mənim içimdədi....

O melodiya məndədi.....

Sən gitaranı sulara atıb evə dönəndə

bütün gecəni yatmadın haaa...

Bax, mən də yatmadım onda.

Sən ağlaya-ağlaya, göynəyə-göynəyə,

barmaqlarını bir-birinə döyə-döyə

qırıq-qırıq sözlər deyirdin gecəyə:

-Səni bir daha çalmayacağam Huriyyə,

Mən səni necə çalım Huriyyə?

Mən o zaman bildim ki, bildim ki....

Sənin bəstələdiyin

o nəmli notların adı Huriyyədi...

Keçənlərdə...

Bir gitara qərq oldu sularda.

İndi inləyə-inləyə

yosun-yosun həsrət çalır gecəyə.

Xatirələrdə bir nəmli melodiya

köklənib bir qəmli sevgiyə, nəmli sevgiyə..

Yayılır o ötən günlərə, itən günlərə.

Yayılır yaddaşımı döyə-döyə.

Bir qız xatirə, bir oğ lan xatirə,

Huriyyə, Huriyyə....

Keçənlərdə....

bir nəmli melodiya....

BİR UCDAN...

Bir ucdan ələnib gedir

Bu dünyanın ələkləri...

Corab hörür, papış tikir

Bu dünyanın kələkləri...

Hey oynadıq quru adla

Var olmadıq yox umudla

İndi qırıq qol-qanadla-

Ta neynirik lələkləri...

Söz deyirik, sözdən yazır

Üzdən yazır, gözdən yazır

Çiynimizdə bizdən yazır

Çiynimizin mələkləri...

Yol gedirik, yol süpürür

Sağ kürüyür, sol süpürür

Öl gətirir, ol süpürür-

Bu dünyanın küləkləri...

ANAM-BACIM, TUT AĞACI

Kəsmə-kəsmə tellərinə,

budam-budam qollarına,

qırım-qırım əllərinə

baxım, baxım-

qoy ağlayım acı-acı-

Tut ağacı.

Baharına qış düşdümü,

qar yağdımı?

Nübarının çiçəyinə

qor yağdımı?

İndi sənin kötük bəxtin

mənim kötük ürəyimə

bir dağdımı?

Anam-bacım,

Tut ağacım.

Bir də sənin yarpaqların

açmayacaq.

Quşlar səndə yuva qurub,

o yuvadan uçmayacaq.

O dev kölgən olmayacaq,

dev kölgəndə o cırtdan qız

qaçmayacaq.

İndi sənin dev həsrətin

mənə qucaq açır, açır -

Tut ağacı.

Bir kötüyün qalıb daha-

daha söz yox, deyim sənə.

məndə üz yox deyim sənə.

Sən də kötük, mən də kötük -

nəyim var ki, verim sənə-

xatirələr xıncım-xıncım

xəyallara qapı açır-

Tut ağacı.

Biz illərin itiyiyik,

edamların kötüyüyük-

Anam-bacım,

Qoy ağlayım acı-acı-

Tut ağacı, tut ağacı.

UŞAQLIQ ŞƏKLİM

Mən uşaq olanda

bizim kənddə

şəkilçəkən yoxuydu.

Və mənim uşaqlıq

şəklim yoxdu.

Goyləri, yerləri gözümə

şəkil kimi çəkirdim.

İndi həmin şəkillərə

baxıram bir-bir.

Bu dağlardı,

ağaclardı, quşlardı.

Bu buludlardı,

küləklərdi, yağışlardı.

Hara baxıram

hər yerdə

uşaqlığımın

şəkillərini görürəm.

Ağlı qaralıyam,

gah da göyqurşağı kimi

rəngbərəngəm.

Lap indi, lap indi

bilmişəm ki,

Dünya mənim

UŞAQLIQ şəklimdi.

QAPAQ

Sözüm qapaq kimidi ağzıma

ağzımın qapağını söznən qoyuram,

sözümə qapaq qoyuram.

Əllərim qapaq kimidi üzümə

üzümü o qədər qapamışam.

Əllərimlə kədər gizlətmişəm,

sevinc örtmüşəm.

Əllərimlə üzümə gözlər bağlamışam.

Yolları da qapaq-qapaq yerimişəm.

İlləri də qapaq-qapaq örtmüşəm.

Qapılar da evlərin qapağıdı -

üzümə örtülən qapılarda

dostlar, doğmalar itirmişəm.

Gözüm də qapaq kimidi dünyaya.

İçində bir yğın ölünü -

itikləri, dərdləri, həsrətləri

qəbirə gömmüşəm.

Göz qapağım

qəbrimin qapağıdı elə.

Gözlərim öləndə

qapayacaqlar o qapaqları da

içindəki ölülər

üstüaçıq qalmasın deyə.

GUYA Kİ, NEYNİYİRƏM...

Söykənib nəmli divarın soyuqluğuna,

acı-acı baxıb kirli gölməçəyə düşmüş

bir lələyin gedən ağlığına...

Guya ki, neyniyirəm ki...

Neynirəm çıxdığım yola-

ya qələbəliyə,

ya tənhalığa,

əlimdəki yorğun qələmə,

canı üzülmüş varağa...

Mən heç nə eləmirəm.

Mən sadəcə getdiyim yerlərə

yalnızlıq daşıyıram,

tənhalıq daşıyıram.

Və o yalnızlığın içində

bir yoxluq yaşayıram.

Mən başdan ayağa -

daşıdığım yalnızlıqla

tənhalıq qoxuyuram.

Guya ki, neyniyirəm..

Bir halda ki,

bütün yoxluqların qulağına

mənsizlik oxuyuram.

ÇƏKİR

Yalan da dondu, yelənli

Geyməyə bədəni çəkir.

Halal-haram iki yoldu-

Keçməyə mədəni çəkir.

Çiçəklər yazın ölüsü

Ürəklər sözün ölüsü

Kişilər düzün ölüsü

Əyrilik gədəni çəkir.

Söz də sözdü, boyatı var

Filim kimi həyatı var

Hərənin öz saatı var-

Vaxtında vədəni çəkir.

Ölməyi yox ölənlərlə

Gülməyi yox gülənlərlə

Baş aldadıb gələnlərlə-

Bu dünya gedəni çəkir.

UNUDULMUŞ GÖZ YAŞI

Unudulmuş bir göz yaşı var

cırmaqlayır gözlərimi,

ağla deyir, ağla məni.

Mənsə ağlaya bilmirəm

o göz yaşını-

gözümün son nəfəsini.

Bilirəm ki, son dəfə o yaşla

dərəcəyəm nəfəsimi,

son dəfə o yaş qoyacaq

nöqtəsiz şeirlərin nöqtəsini.

Bir nöqtə yaşdı,

elə bilir ki, unutmuşam onu...

Taa demir ki,

o yaşı ağlamağa qorxuram.

Taa demir ki,

o yaşdan qorxuram.

O nöqtədən qorxuram-

o qəmli nöqtədən,

o nəmli çay daşından.

Çox qorxuram

unudulmaq istəməyən

o göz yaşından.

Amma mən onu

heç unutmamışam.

Amma mən onu

son nəfəsin göz yaşı kimi

unutmaq istəyirdim...

...O məni unutmadı.

ADIMIN ÖLÜSÜ

Unudulmuş adların içində

adımın ölüsü uyuyur.

Yuyat yerlərin çatlarına dolub

adımın qırıqları.

Adımı huş aparır,

yadımı huş aparır.

Qulaqlarımda cingildəyir

getmək istəmədiyi yerə

gedən ölünün səsi:

_E..S..İ...., ESİ..

Çatlarda olan-qalan

hərilərin qırıqları da ovxalanır.

Hər yan adımın ovxantısıdır.

Yığa bilmirəm adımın qırıqlarını.

Hələ bir hərifin qırıqlarını

yığmaq üçün bir ömür lazımdır.

Mən o qədər ömürləri hardan alım

adımın qırıqlarını yığmağa,

hərif-hərif ölü daşımağa.

Göy üzünün altında

suların qırılmış aynası kimidi

ciliklənən adım.

Ölülərin ən gözəl adıdı,

Adların ən gözəl ölüsüdü,

üstünə son nəfəsimin

küləkləri əsir, əsir.

Son nəfəsimi dərir

adımın qırıqlarının səsi:

-E...S...İ..., ESİ...

Başından bəri

bir fikir də yorur beynimi.

Adımın öldüyünü

xatırlaya bilmirəm,

Adımın diriliyi kimi.

GÜZGÜYƏ GÜZGÜ ÇƏKƏN...

...bir Adil Mirseyid var

Səslərin rəngi süzülürdü güzgüdən

Güzgüyə şeir çəkirdi adam.

Yelkənlər kiprik-kiprik əsirdilər

güzgünün o biri üzündən.

...Bu üzündə barmaqlarını

gözlərinə batırıb bir kağız

gəmi çəkirdi adam.

Gəminin içində qış,

qışın içində bir ev,

evin içində bir səhər...

Səhər çəkirdi adam.

Hələ də səhər çəkir adam

güzgünün qaranlığına.

Hələ də şeir çəkir adam

güzgünün sonsuzluğuna.

Nə çəkirsə çatlayır...

Osa çəkir, çəkir...

Və güzgünün qaranlığında

çatlamış bir gəmi batır,

bir şeir yayılır şor sulara.

Və adamın barmaqlarından

göz yaşlarının

səsi süzülür güzgüyə.

Səslərin rəngi axır çatlardan...

Güzgüyə güzgü çəkir adam.

...PAYIZINA QIŞ DÜŞÜR

Gözlərinin payızında-

yağışın səsləri tökülür

torpağın üzü üstə,

üzünün üstə, üzü üstə.

Səslərin yağışı

qırılır buludun səsindən,

səndən.

Sən buludsanmı?

Gözlərinin payızında-

baxışlar saralır,

havalar solur.

Ümidlərin qırılmış

qolları üstə

sevgilər ölür.

Ölümlər yaşayır

sevgilərin gözü üstə.

Gözlərinin payızında-

dünya adam üşüdür.

Gözlərindən yağış ye rinə

qar yağır.

Gözlərin qarrıyır,

gözlərin qarıyır.

Qar dənələrinin içindən

üzünə bircə gilə yaş düşür.

O yaş da üşüyür.

Gözlərinin payızına qış düşür.

O TƏPƏNİN DALINDA...

Kəndimizdə bir təpə var,

arxası köhnə qəbristanlıqdı.

Nənəmin nənələri,

babamın babaları yatır orda.

Çoxunun qəbri itib,

adları da özləri kimi

yadımızdan silinib gedib.

Biz artırmada oturanda

o təpə görünərdi.

Nənəm o təpəyə

salavat çevirərdi,

ölənlərə nur payı göndərərdi.

Ora hamımızın yeridi-deyərdi.

Nənəmi o qədər sevərdim ki,

onsuz yaşamaq gəlməzdi ağlıma.

Qorxardım, elə qorxardım ki...

-birdən nənəm də gedər

o təpənin dalına.

Elə o qorxuların içində

bir gün də nənəmi

yola saldım hamının getdiyi yerə.

Qaldım o təpəylə üz-üzə.

Gedənləri çəkdiyi kimi

məni də ora bir maraq çəkir,

artırmadan boylanıram maraq hayında.

Taa keçib, mən də balağımı yığım

gedim, görüm nə var

o təpənin dalında...

BU ZİBİLXANADA

Təpəmədək doymuş məhlulam.

Səbrim içimdə

köpük-köpük qıcqırır.

Gözlərim kif hıçqırır.

Hava çəkirəm

turşumuş üzlərdən,

çürümüş sözlərdən.

Havalanıram

baxışları kəsif iy

qoxuyan gözlərdən.

Baxışların kin qoxusu,

qıyqacı hədəsi

başımdan vurur.

Başım havalanır.

Arada bərk-bərk yumduğum

göz qapaqlarımı

baş qapağım kimi

qaldırıram.

Qaldırıram ki,

bir az hava alım,

bir az hava yeyim,

bir az hava geyinim.

Bir az da bu zibilxanada

HAVASIZLIQDAN deyinim.

YOX XALA

Kənddən xəbər gəldi:

-Gözəl xala öldü.

Eeeh, İlahi taa denən

kəndin gözəlliyi də öldü.

Ağzının yaşmağıynan,

ayağının başmağıynan

xanlığın son xanımıydı.

Ayağı sayalıydı,

dili dualıydı.

İki oğul itirmişdi,

amma hamının

oğluna duaçıydı.

Yaşı çox olsa da

sağlamıydı,

qındırğa kimiydi.

Meşədə də heç

mən yaşda ağac yoxdu,

heç özüm də

yoxam deyirdi.

Dünyadan köçən

tay-tuşlarının

xiffətini çəkirdi.

O qədər yoxam deyirdi ki,

kənddə adına

YOX XALA deyirdilər.

Amma o yoxu

var bilirdilər.

Yoxam deyə-deyə

getdi Gözəl xala

meşədən köçən

ağacların yanına.

Getdi qaça-qaça,

qaçdı uça-uça.

Getdi yaşadığı

yoxluğunun dalınca.

MƏZAR...

Mən sənə

özümə baxdığım kimi

baxıram, məzar.

Mənim də içimdə

bir ölü var.

E.e.e.eee

neçə vaxtdı

bir mən öldürmüşəm,

bir mən yıxmışam.

Günün durar vaxtında

o ölünün soyuqluğundan

üşüyürəm

hər səhər, hər axşam.

Aralıqlarda

başdaşı kimi

gəzdiyimə baxma,

içimdəki ölüylə uğraşıram.

Məzar, məzar

məni ölün kimi

tanıyırsan.

Hazırlaş,

qapın üzümə açılanda

bir məzara

iki ölü qarşılayacaqsan

ÖLÜMLƏRƏ ŞEİR OXUYURAM...

Qızlar, qızlar, a qızlar!

Hardasınız, a qızlar!

Bilirəm,

Nərgiz özünü yandırdı,

Ruqiyyə pəncərəni siləndə

yeddinci mərtəbədən yıxıldı.

Bilirəm,

Sevda uşaq üstə öldü,

uşağı qaldı.

Mehri ürəyindən getdi.

O su pərisi Aidənin

ölümü hələ də sirdi,

bir kimsə bilmədi ki,

Aidə niyə öldü.

Bilirəm,

Təranə xərçəngiydi,

Ofeliya zəhərləndi,

Ağgül də bir oğlana görə

özünü tüfənglə vurdu.

Eh, Sara da çayda boğuldu.

Oy-oy qızlar!

İçində yaşadığım

nə qədər ölümlər var.

Bu qədər ölümlərlə

indi yalnızam,

ölümlərin gözlərinə baxıram.

Qızlar, qızlar!

Ölümlər mənə meydan oxuyur.

Mən də o meydanda

adınıza şeir yazıb

ölümlərə şeir oxuyuram.

ATAMA MƏKTUB

Bilmirəm bu məktubun

Ünvanına nə yazım.

Yuxuma gəl, ay ata

Ünvanını de, yazım.

Yazdıqlarım kağızda

Elə cibimdə qalıb.

Quyu imiş cibim də

Düşüb dibində qalıb.

Həyat elə sıxıcı,

Elə mənasız olub.

Dünyaları kim yıxıb

Dünya dünyasız olub.

Dağlar uçub elə bil

Altında qalan mənəm.

Hər atalar köçdükcə

Atasız olan mənəm.

Sən öpdüyün gözlərdən

Sənsizliyə yaş damır.

Heç oğlum da saçımı

Sənin kimi oxşamır.

Gülüşlərim qısılıb

Ürəkdən güldüyüm yox.

Sənsiz bu sənsizliyə

Öyrəşə bildiyim yox.

Sənsiz elə çaşqınam

Yolda-izdə azıram.

Hər gün oturub sənə

Dərdlərimdən yazıram.

Sənə məktub yazmağı

Bununla bitirimmi?

Məktub yerinə çatmır

Mən özüm gətirimmi

QIPQIRMIZI QAR...

...o qarın ki, onun xatirəsinə...

ƏZİZİNƏM,

ay on yaşlı çiçək qızlar,

ay çiçəkdən göyçək qızlar!

O gecə sizi dəstə-dəstə yığdılar.

Yığdılar, apardılar.

Ləçəkləriniz meşələrə

yağdı qar kimi.

İndi qarlar ürəyimizə

yağır qor kimi.

O vaxtdan ləpirləriniz qanıyır,

səbirlərimiz qanıyır.

İçində kəfəninə qan çıxan

şəhid-şəhid qəbirlərimiz qanıyır.

ƏZİZİNƏM,

ay sütül oğlanlar,

ay tifil oğlanlar!

Uşaqlıqdan budaq-budaq

çıxdığınız ağaclara

sarındınız, sarıldınız.

Ağacların alnına qan-qan yazıldınız.

Siz o ağacların alın yazısıydınız,

QAN yazısıydınız.

ƏZİZİNƏM,

ay haraylar, ay səslər!

O gecə zəngulənizdən

qulaqlarımızın pərdəsi deşildi.

Pərdəsi deşilmiş qulaqlarla

yaxşı eşidirik indi.

Yaxşı eşidirik on yaşlı

çiçək qızların səsini.

Onlar daha öz səslərini unudublar.

Hərdən gecələr öz səslərini

yuxuda görəndə,

on yaşına qədərki ömrün qoxusu

yaş-yaş gözlərinə dolanda

yuxudan ayılırlar.

Və yanlarındakı adamların

üfunətli fısıltısından

o yuxunu unudurlar.

Yaddaşlarında bircə xatirə qızarır:

QIRMIZI QAR,

QIPQIRMIZI QAR.

KƏPƏNƏK DUMANI

Həsrətin buraxdığı izəm...

Çəmən-çəmən kəpənəklər gəlir

həsrət qoxusuna.

Üstümə qonurlar

həsrət qoxulamağa.

Sonra üstümdən

həsrətin qoxusu tək

xırdaca kəpənəklər

saçır ətrafa.

Və kəpənəklər

qanadlarını çırpıb uçduqca...

qanadlarının tozu tökülür

həsrətin izinə,

kəpənəklərin tozu bürüyür

dörd yanı.

Həsrətin buraxdığı izəm-

üstümdə ah kimi

KƏPƏNƏK DUMANI

VƏ O GÜNDÜZDƏ..

Bu axşamların

bir sabahı da açılacaq.

O sabahın

bir günü də doğacaq.

O günün

gündüzü də olacaq.

O gündüzdə

bütün bayraqlar

əbədi süküt kimi

aşağı endiriləcək.

Güllələnmiş

göyərçinlərin ruhu

qana boyanmış ayaqlarında

bayraqsız məmləkətlərə

SÜLH gətirəcək.

BOŞ ÇƏRÇİVƏ

Boş çərçivədir

ömür dediyin.

İçində küləklər yellənir

veyil-veyil.

Bir zamanlar

biz də varıydıq

o çərçivənin içində.

Özümüzü vururduq

o küncə-bu küncə.

Bir ömrü şəkil kimi

salırdıq çərçivəyə.

Bir gün o çərçivə

düşüb qırılanda

hər şeyi anladıq.

Anladıq ki,

biz o çərçivədə

kirayədə qalırdıq.

MƏKTUBLAR GƏLƏR

Baxışın şehliyər kipriklərində

Gözündən gözümə məktublar gələr.

Yazılar üzündə dediklərin də

Üzündən üzümə məktublar gələr.

Buludlar hıçqırsa, yum əllərini

Ovcuna köçürdər sətirlərini

Yağışla doldurar ləpirlərini-

İzindən izimə məktublar gələr.

Bir tel xatirədir adın da elə

Asılıb titrəyir yadımda hələ

Sənə bir məktub da yazmadım belə -

Özümdən özümə məktublar gələr.

GÜNƏBAXAN

Nə zamansa ağgünlüydü bu qadın

Indi durub gün altında tum satır.

Ağ gününü büküb qara qabığa

Elə bil ki, qara-qara gün satır.

Bir cib ona-bir cib buna boşaldır

Günlərini alıb qaçır uşaqlar.

Çırtlayırlar orda-burda boş-bekar

Yağış kimi yerə yağır qabıqlar.

O qabıqlar qara-qara gündülər

Süpürəndə süpürgəçi deyinir.

O qabıqlar para-para gündülər

Həm satılır, həm alınır, yeyilir.

Gün altında günə baxır bu qadın

Günə baxıb günlərini artdayır.

Qara-qura quşlar uçub bir anda

Qara-qura günlərini çırtdayır.

Günlər dönür qara-qara qəpiyə

Bu qadının ciblərini doldurur.

Günlər dönüb hava-hava köpüyə

Bu qadının havasını dondurur.

Gözlərinnən nifrət axır, yaş axır

Gözlərinnən qarğış axır özünə.

Günəbaxan taleyinə daş yağır

Bir də görür yağış yağır üzünə.

Darda qalıb o həyəti, o evi

Həyətində günəbaxan olardı.

Günəbaxan tum tutanda gətirib

Hərəsini bir torbaya salardı.

Salardı ki, quşlar gəlib yeməsin

Bakıdakı balasının payıdır.

Tələbədir, çox oxuyur deyəsən

Ürəyində onun yeri ayrıdır.

Qəfil qalxdı tozanaqlar, küləklər

Günəbaxan bağçası da kül oldu

Sütüllər də davalara getdilər

Balası da sütüllərə qoşuldu.

Torpağı da günü kimi çırtdandı

Balalar da nişangahda dənləndi.

Bu qadının adı günəbaxandı

Günə bax ki, bir balası gəlmədi.

Torpaq gedib, oğul ölüb, ər itib

Ağ gününə qara günlər daş atır.

Nə zamansa ağ günlüydü bu qadın

Indi durub gün altında tum satır

GÜLƏYƏN OĞLAN

uşaqlıq dostum Rafiqin bir təbəssim xatirəsinə...

Bir məhlədə yaşayırdıq,

bir yaşdaydıq.

Eyni bahardaydıq,

eyni qışdaydıq.

Həyətimizin iti öləndə

ağlayardıq.

Ağacımızın quşu öləndə

ağlayardıq.

Başımız yarılanda

ağlayardıq.

Amma Rafiq ağlamazdı,

Rafiq həmişə gülürdü.

2 alanda da gülürdü,

ac olanda da gülürdü.

Ağlayanda da,



Bir Xışma Xəyalam-Qoşu Esmira Tebriz-Turuz-1012

25

güləndə də gülürdü.

Gülmək üçün ölürdü.

Rafiq bizim məhlənin

təbəssümüydü.

Bizim uşaqlığımızın

qəhqəhəsiydi.

Di gəl ki, xəstəydi.

Amma heç kim bilmirdi ki,

xəstəliyi nədi.

Bircə böyüklər bilirdi,

böyüklər də bizə demirdi.

Biz də elə bilirdik

Rafiq gülmək xəstəsidi.

Elə gülə-gülə də əriyirdi.

Ömrünün son günlərində

yataqdan dura bilməyəndə

uşaqlarla yanına getmişdik.

Bizi görəndə sevindi,

bir az dikəldi.

Danışdı, danışdı güldü.

O qədər güldü ki,

gözündən bir gilə yaş gəldi.

Mən onda gördüm

onun göz yaşını.

Mən onda gördüm

onun gülüşünün içində

gizlənən ağrılı baxışını.

Rafiq gülmək xəstəsiydi-

gülmək üçün ölürdü.

Öləndə də

ölmək üçün gülürdü.

MƏNİ YAĞSIN YAĞIŞLAR...

Bu adların selində

Adlanmağa halım yox.

Onun-bunun dilində

Dadlanmağa halım yox.

Çəkib mən də gedərəm

Gedərəm ey, gedərəm.

Mən də belə yazıyam,

Mən də bura qədərəm.

Dost-düşmənin içində

Məni tanımadılar.

Gör kimi tanıdılar

Kimi tanımadılar.

Bir buludun çatına

Qəbrim qazılsın, yetər.

Kəpənək qanadına

Adım yazılsın, yetər.

Bir ömrü yığışdırıb

Aparsın yır-yığışlar.

Buludlar hıçqıranda

Məni yağsın yağışlar.

Səpilim gilə-gilə

Payız yarpaqlarına.

Bir oğlan əllərinə,

Bir qız yanaqlarına.

Yetər ki, göyüm olsun,

O göydə ruhum olsun.

Mənim adım olmasın -

Mənim Allahım olsun.

Unudulmuş yuxu tək

Unudun, çıxım gedim.

Adımı hərif-hərif

Adımdan yığım, gedim.

BİZİ YALANLAR BÖYÜTDÜ, DOSTLAR

Torpağının üstündə

ağ qızılı pambıq-pambıq

gül açanda-

pambıq köynək almağa pul tapmayan.

Torpağının altından

qara qızılı göyə fışqıranda -

zülmət gecələrin anaları

çırağa tökməyə neft tapmayan

VƏTƏNDƏ

gurultusu saxta alqışların

sədası altında böyüdük.

Böyüdük əl-əl,

barmaq-barmaq,

çəpik-çəpik.

Dilənçi ovcuna tökülən

qara qəpik-qəpik.

Bizi yalanlar böyütdü, dostlar.

Başı pambıqla kəsilən,

planı pambıqla dolan,

çiçəyi pambıq olan,

yanan sözünün üstünə

neft tökülən Vətənin

yalançı övladlarıyıq.

Bizə kürsülər öyrətdi yalançılığı,

alqışlar öyrətdi saxtalığı.

O alqışların altında

o qədər yetim-yetim oynadıq ki...

İndi də vətən-vətən oynayırıq

qaçqın-qaçqın,

köçkün-köçkün.

Bizi yalanlar böyütdü, dostlar.

Ağ qızıl adlı, qara qızıl adlı.

Ağına da lənət qızıl,

qarana da lənət.

Ağın da ilan,

qaran da ilan.

O da yalan- bu da yalan,

O da haram-bu da haram.

Ağla qaranın arasında

heç özümə də inanmıram.

UZAQLARDAKI GƏMİ

O gəmi çoxdan qalıb

buzların arasında.

Yarıb adlaya bilmir

hündür buz dağlarını.

Gətirə bilmir mənə

gəmidə xəyal quran

qızın arzularını...

Gəmi kimi o qız da

qalıb çox uzaqlarda.

Mənə əl yelləməkdən

əıııəri donub o qızın.

Üzünə tökülməkdən

telləri donub o qızın.

Elə buz bağlayıb ki,

yolları donub o qızın.

Günləri sazağa düşüb,

illəri donub o qızın.

Hələ də gəlib çıxmır

nə o gəmi, nə o qız.

Buz yolu gözləməkdən

qaldım şaxtada bumbuz.

Saçlarıma yağan qar

buz dağıdır, İlahi.

Saçında dağ gəzdirmək

nə ağırdır, İlahı.

Birdən buz dağlarını

yarıb gəlsə o gəmi

Saçımın buz dağına

toxunub ilişəcək.

Və gəmidən balaca

o qızın yerinə də

Saçlarıma gözü nəm

bir buz qarı düşəcək.

ATLARIN AĞLAYAN VAXTI...

Çək atını, atlı!

Buralardan get.

Buralar sənlik deyil-

bu gözlərdən it.

Sən bu azadlıqda

at çapa bilmərsən.

AZADLIQ meydanında

at oynada bilmərsən.

Orda at oynatmırlar, atlı.

Orda it oynadırlar.

Vur-həşiri görmürsən?

Orda top oynadırlar.

Orda Vətən boyda

gop oynadırlar-

bir susuz, bir ac

VƏTƏN oynadırlar.

Beş-üç nəfərin

oynatdığı Vətən

gəlib bizə çatmır ki...

Biz də bir az yaşayaq.

Bir az bu Vətənin

yaralarını sarıyaq,

adını oxşayaq,

özünü sevək.

Biz Vətəni də

sevə bilmirik

bir əməlli-başlı.

Eh atlı, atlı.

Bu Vətən yara adlı.

Eh atlı, atlı

İt oynadılan meydanda

at oynatmarsan.

Beş-üç nəfər üçün

ad oynatmarsan.

Bu buzların içində

od oynatmarsan.

Bilirəm, gəlmişdin

bu meydanın

halına baxmağa.

Baxıb ağlamağa.

Ağlayıb atını da ağlatmağa.

İndi atların ağlayan vaxtıdı, atlı!

Atlar göz-göz atlı ağlayırlar.

Çək atını, atlı!

Axırınıncı atlısan

bu meydana gələn,

baxıb ağlayan,

atını ağladan.

Çək atını atlı!

Get, get....

Qorxma arxanca su atmaram.

Ovcuma yaş-yaş

Vətən doldurmuşam,

Arxanca Vətən atacağam.

PƏRVANƏ MƏNİM KİMİ BÖYÜMƏDİ

Pərvanə mənim kimi böyümədi.

Atası içəniydi.

Ebə gec gələrdi-

sərxoş gələrdi.

Anasını söyərdi, döyərdi,

təpikləyərdi.

Ağız-ağıza qonşuyduq-

dava qızışanda

haya atam gedərdi,

aranı sakitləşdirərdi.

Hərdən də davadan qorxan

Pərvanənin əlindən tutub

bizə gətirərdi.

Pərvanə də əsim-əsim əsərdi,

qorxardı.

Səhərə kimi anasaından ötəri

ağlayardı, atasına qarğıyardı.

İstəyirdi ki, onun da atası

atam kimi olsun.

Saçlarını sığallasın,

ona gəlincik alsın,

onu gəzməyə aparsın.

Amma Pərvanənin atası

atalıq etmirdi ona.

Pərvanə də dərd çəkirdi.

Atasının dərdini çəkə-çəkə

əriyirdi.

Əriyə-əriyə böyüyürdü.

Pərvanə mənim kimi böyümədi.

Amma ikimiz də böyüdük

İkimiz də atalı böyüdük.

Onun da atası adamıydı,

mənim də atam adam.

Onu atasının dərdi böyütdü-

məni ATAM.

ADSIZ AĞACAM

Bir adsız ağacam, ağaclar!

Sizlər məni

çoxdan unutmusunuz.

Adım yarpaqlarımda

damar-damar yazılmışdı.

Onu da küləklər apardı.

Xəzəl-xəzəl ovulb

yollara töküldü adım.

Töküldü hərif-hərif,

töküdü nəfəs-nəfəs qırılmış söz kimi.

...Yenə yazdı...

Hamınız yarpaqladınız,

çiçəklədiniz, ağaclar!

Hamınızın adı var.

Mənim adım heç birinizin

yadına düşməyən

unudulmuş bir sözdü.

İndi yollarda tozdu-

tozdu mən adlı yollar.

Adımın üstündən

bir ölü aparırlar...

MEHRİ ÜÇÜN

Ən sevgili rəfiqəm Mehriban Əbülfətqızının xatirəsinə....

Sənin görmədiyini görürəm,

bilmədiyini bilirəm,

almadığın nəfəsi alıram,

gülmədiyin gülüşü gülürəm.

Sənin duymadıqlarını duyuram,

dalmadığın xəyallara dalıram.

Və dəli oluram.

Hərdən özümü

sənin yerinə qoyuram.

Tutub getdin ürəyini.

Tutub qalmışam ürəyimi.

Mən yerin üstündə,

Sən yerin altında.

Yerimizi dəyişmək istəyirsənmi?

MƏKTUBLAR GƏLƏR

Baxışın şehliyər kipriklərində

Gözündən gözümə məktublar gələr.

Yazılar üzündə dediklərin də

Üzündən üzümə məktublar gələr.

Buludlar hıçqırsa, yum əllərini

Ovcuna köçürdər sətirlərini

Yağışla doldurar ləpirlərini-

İzindən izimə məktublar gələr.

Bir tel xatirədir adın da elə

Asılıb titrəyir yadımda hələ

Sənə bir məktub da yazmadım belə -

Özümdən özümə məktublar gələr.

QAÇIB ADAMLAR

Ha gözüm axtarır, bir adam yoxdu

Oturub üz-üzə dərd bölüşəsən.

Dünya da çiynimi elə ağrıdır

Çiynimdən düşmür ki, yüngülləşəsən.

Bilmirəm hayana qaçıb adamlar

Götürüb gediblər adamlığı da.

Salıb itiriblər kişiliyi də

Silib aparıblar qadınlığı da.

Bir adam tapmıram böləm dərdimi

Başımı çiyninə qoyam, ağlayam.

O məni anlaya doğması kimi

Mən onun dərdini duyam, ağlayam.

Bu dibsiz boşluqda heçəm çırpınan...

Göyün dirəyi yox, yer damsız imiş.

Ha gözüm axtarır, adam tapmıram

Elə bil bu dünya adamsız imiş.

ÜRƏYİMİN ÜSTÜYL Ə YERİYİRƏM

Ürəyim ayağımın

altına düşəndən

ürəyimin üstüylə

yeriyirəm.

Qaçıram, yüyürürəm,

ürəyimin üstüylə gedirəm,

gəlirəm.

Ürəyimin üstündə ölürəm.

Taa ayaqlarımı da

dincə qoymuşam

daşların əlindən.

Ürəyim yerə düşəndə

ən birinci ayaqlarım sevindi.

Ayağıma dəyən daşlar

ürəyimə dəyir indi.

YOXLUĞUNUN YOLU

Yoxluğuna yol çəkdi gözlərim-

sənsizlik adlı.

Göz-göz, üz-üz,

kiprik-kprik caladım

həsrətinə

yolları.

O yllarda səsim yeridi,

baxışlarım yeridi.

Hara getdilərsə əks-səda kimi

döndülər geriyə.

Ürək döyüntüsü tək

qaldılar ayaqla baş arasında.

Bir ömür çürütdülər

sənsizlikdən-sənsizliyə.

Damarlarım dolama-dolama

qış yolu,

qan yolu.

Bu da mənəm-

yoxluğunun yolu.



Bir Xışma Xəyalam-Qoşu Esmira Tebriz-Turuz-1012

34

CƏNAB, FİLANKƏS!

Bilirəm, qolların çox uzundur,

əlin hər yerə girir,

əlin hər yerə çatır.

Çox işlərin altından

sənin barmağın çıxır.

Bilirəm, əlindən çox şey gəlir.

Çox şeyi həll edir əllərin-

boğur,

kəsir,

öldürür,

didir əllərin.

Özün burda ola-ola

dünyanın o başına da

gedir əllərin.

Əllərin sehirli çubuq kimidi

nə istəyir, onu da edir.

Cənab Filankəs!

Hər yerə əl qoyursan,

barmaq tıxayırsan,

əl basırsan.

Yeri gələndə

beşəlli olursan,

dünyanı on əllə qamarlayırsan.

Cənab Filankəs!

Hələ ki,

barmaqlarınla saydığını say,

əllərinlə soyduğunu soy.

Amma əl qoymağa

bir yeri unutmusan.

Bircə dəfə də əlini

vicdanının üstünə qoy.

MƏMLƏKƏTDİ DƏ...

Bu necə məmləkətdi -

şairlər kürəyindən vurulur,

qadınlar ürəyindən.

Görənlər dilindən olur,

şahidlər çörəyindən.



Bir Xışma Xəyalam-Qoşu Esmira Tebriz-Turuz-1012

35

Azadlığı azad edən oğullar

məhbəslərdə azadlıq çürüdür.

Azadlıq meydanında

azadlığı süpürgəçi qadınlar süpürür.

O meydanın azadlığını

qolları qandallı,

yolları bağlı oğlanlar qoruyur.

Bu necə məmləkətdi -

hər addımı edam yeridi.

Binalarının başı,

dənizinin kənarı,

qatarının altı.

Hər gün acı adlı,

yoxsulluq geyimli,

ehtiyac nəfəsli

intiharlar artır.

...O günü 82 yaşlı bir qoca da

özünü öldürdü-

təqaüdlə dolanmaq olmur deyə.

...O günü bir dul gəlin də

özünü dənizə atdı-

pulsuzluqdan pis yola

düşməsin deyə.

Pis yollar o qədərdi ki...

Burdan Dubaya,

Türkiyəyə,

Rusiyaya.

Nə bilim hara-hara.

...O günü neçə-neçə balalarının

meyidi gəldi Azərbaycana.

Can-can Azərbaycan.

Qəriblikdə güllələnən,

doğranan övladların sənə qurban.

Bu necə məmləkətdi -

haramlarının üstünə halal yazılıb.

Halallarına haram deyilir.

...O günü Şuşada oğlunu itirmiş

göysatan nənəyə də

verdim bu sualı:

-Bu necə məmləkətdi?

Şuşaya boylanırmış kimi

uzaqlara boylandı.

Əlindəki 5-10 qəpiklik

kişniş-şüyüdü

oğlunun olmayan qəbri üstünə

qoyacaq gül dəstəsi kimi

sinəsinə sıxıb dedi: -MƏMLƏKƏTDİ DƏ.

BİR QOM HƏSRƏT

Hər gün əllərimin içində

bir qom həsrət ağlayır

bənövşə rəngində.

Barmaqlarım göynəyir

həsrətin bənövşə nisgilindən.

Bir qom həsrəti

bir qom bənövşə kimi

gəzdirir əllərim.

Ovcumun içində qulaq-qulaq

yarpaqlayır,

çiçəkləyir kədərim.

Ovcumu aça bilmirəm.

Açsam

həsrətin xəzəlləri

töküləcək yerə.

Bir qom bənövşənin rəngi

həsrətin rəngi kimi

qalacaq əllərimdə.

QARA SƏSSİZLİK

Gecələr qara-qara

səssizlik ağlayır üstümə.

Mən o səssizlikdə yaşayıram-

səssizliyin ağısına uyuyuram,

səssizliyin pıçıltısına oyanıram.

Mən səssizlik oxuyuram.

Elə nəğmədir ki,

ancaq özüm eşidirəm,

özüm ağlayıram o səsə.

O səs də məni ağlayır.

Gecələr qara-qara

səssizlik ağlayır üstümə.

O səssizliyə bağışlamışam

hər şeyimi-

adımı, baxışlarımı,

səsimi, nəfəsimi.

O səssizliyə atmışam

əllərimi.

Qarışmışam o səssizliyə,

o gecəyə.

Bir qara bulud kimi

əllərimin kölgəsi düşür üstümə.

O kölgə qara səssizlik kimidir-

o kölgədə heç kim

tapa bilməyəcək məni.

ONU BİLMİRƏM Kİ...

Bir ömür budadım qaralı, ağlı

Bi nəfəs tükətdim dumanlı, ahlı

Hələ də bir ağıl kəsmədi ağlım

Ağlımı ağlıyla yedi bu dünya.

Köçlərə gün hördüm, köçlərdə getdi

Puçlarda silindi, heçlərdə getdi

Mənim haqq-hesabım öclərdə getdi

-Beş günlük qonaqsan-dedi bu dünya.

Hara üz tuturam kədərdi, kədər

Bu al da, bu ver də hədərdi, hədər

Onu bilirəm ki, taledi qədər-

Onu bilmirəm ki, nədi bu dünya.

NƏNƏMİN NAĞILIYDIM

Nənəmin nağılıydım-

at-at qaçışımdan,

gül-gül gülüşümdən,

yerişimdən,

duruşumdan danışardı.

Məndən danışmaqdan doymazdı.

Gözümə bir nağıl qoşardı,

sözümə bir nağıl qoşardı,

üzümə bir nağıl qoşardı.

Elə şirin-şirin

məndən danışardı.

Əlacı olsaydı

ürəyini yarardı,

məni ürəyinin içinə qoyardı.

Sonra da

ürəyindən danışardı.

Elə bilirdim

bütün nağıllar

nənəmin uydurmasıdı.

Nənəm uydurub

ayı da,

günü də,

ulduzu da.

Ağatlı oğlanı da,

saçından asılan qızı da.

Nənəmin nağılıydım-

elə bilirdim

məni də nənəm uydurub.

Nənən köçəndən

mənim də nağılım

nənəm olub.

GOR KÖKLƏYİRƏM

Sənsizlik dərd imiş, dərdə qurd düşüb

Bu qurdun eşdiyi yara kimiyəm.

Deyək ki, yaz ömrü bura qədərmiş

Mən hardan bilim ki, hara kimiyəm.

Döyənək yolların üzünə döydüm

Çevirdim tərsinə, düzünə döydüm

Oturub bir axşam dizimə döydüm

Gördüm kölgələnib qara kimiyəm.

Hələ ki, bu yola yol kökləyirəm

Dərdin havasına qol kökləyirəm

Olumdan ölümə gor kökləyirəm

Ölümdən oluma ara kimiyəm.

DODAQLARIN YUXUSU...

Ən əlçatmaz sevgilər

çin çıxmayan gözəl yuxular tək

yarımçıq nəğmədir dodaqlarda.

Və ən şirin yuxudu

dodaqların yuxusu.

Hər səhər yuxusunu

göz yaşlarına

danışar dodaqlar.

Axı, yuxunu suya danışarlar.

Göz yaşları da

dodaqların yuxusunu

yuyar, aparar.

Yerində dodaqlara

duz tamı qalar.

Hər gün dodaqların çatına

duz basılar,

yuxusu səpilər pərən-pərən.

Dodaqlar yuxusunun

şirinliyini dada bilməzlər

göz yaşının əlindən.

BİR AYAĞIM

Bir ayaqlı gəzirəm

Bir ayağım hardadı?

Bəlkə məndən qabaqda

Bəlkə məndən daldadı ?

Bilmirəm harda bitib

Bilmirəm harda itib

Biri harasa gedib-

Bir ayağım burdadı.

...Gec də olsa tapıldı

Güc də olsa tapıldı

Heç də olsa tapıldı-

Yadıma birdən düşdü

Bir ayağım gordadı.

AYAQLARIMI YOLLARDA GÖMDÜM

Ayaqlarımı yollarda qoydum.

Bir yol yeriməyimi,

bir çöl yüyürməyimi,

bir dağ qalxmağımı,

bir mənzil gedb-gəlməyimi

yollarda gömdüm.

Ayaqlarımın üstündən

təkərlər keçdi,

ayaqlar adladı,

quşlar uçdu.

Və ayaqlarımın səsi

addım-addım öldü.

Ayaqlarımın səsində

addımlar susdu,

gəl-getlər kiridi,

get-gəllər dondu.

Ayaqlarımın üstünə

yolların,

illərin tozu qondu.

Ayaqlarımın üstündən

günlər addım-addım,

illər ayaq-ayaq keçdi.

Bir ömrün də kölgəsi axdı

bulud kimi

ayaqlarımın üstündən.

Və ayaqlarımın üstündən

keçdim mən.

ƏLİ BİZİM KƏNDDƏN İDİ

Əli bizim kənddən idi.

Davaya hamıdan birinci getmişdi,

hamıdan birinci qayıtmışdı.

Sağ gözünü,

sol ayağını,

iki əlini davada qoyub gəlmişdi.

25 yaşındaydı-

anası yedzdirirdi onu.

Anası geyindirirdi,

anası çimizdirirdi,

anası əlil arabasında gəzdirirdi onu.

O davadan qayıdandan

anası iki ürəkli,

iki ömürlü olmuşdu-

iki ömür sürürdü.

Əlinin də ömrünü

ömrünə qatıb

ayaq üstə ölürdü.

Taa gücü çatmırdı oğluna,

zorla otuzdururdu,

zorla altını-üstünü təmizləyirdi.

Amma nə vaxt baxardın

oğlunu əzizləyirdi.

Əli bizim kənddən idi.

Çox arzuları varıydı.

Nişanlısı da Əlinin şəkli qoynunda

evdə qarıyırdı.

Ər adı gələndə

qulaqlarını tuturdu,

başına-gözünə döyürdi.

Onu istəyənlərə

qeyrətsiz deyirdi.

Amma Əli də ürəyində

ona xeyir-dua verirdi,

onun ərə getməsini istəyirdi.

Əli bizim kənddən idi.

Hər gün sağ ayağının

barmaqları arasına qələm taxıb

yazmaq öyrənirdi.

Heç kim də bilmirdi ki,

yazmaq onun nəyinə gərəkdi.

Bu sualı qonşumuzun xəstə oğlu

Əhməd də mənə verirdi:

-Əli neynir yazmağı?

Mən də çiynimi çəkirdim.

Hərdən də Əlini yalqız görüb

Əhmədlə yanına gedirdim.

Əlini danışdırmaq istəyirdim.

İstəyirdim ki, davadan,

döyüşməyindən danışsın.

Əli də Əhmədə baxıb susardı.

Çünki Əhməd çox xəstəydi,

iki böyrəyi də dəyişilməliydi.

Əhmədə təzə böyrək köçürülməliydi.

Amma Əhmədin atasının pulu yoxuydu.

Əhmədgil çox kasıbıydı.

Hərdən ağrılardan qıvrılanda Əhməd

əlil arabasında əlsiz Əlinin gözləri dolurdu.

Əhmədin saralmış üzünə baxanda

halı çox pis olurdu.

Əli bizim kənddən idi.

Özünün dediyinə görə

mənasız bir ömür yaşayırdı.

Ağır-ağır yükünü

bir sümük bir dəri olan

anası daşıyırdı.

Bir gün də atasının qoyun soyduğu

bıçağın əl tutan yerini

ayağıyla torpağa basdırdı.

Sonra bıçağın göyə baxan

dik ucunun üstünə yıxıldı.

Gəlib onu qaldıranda

Əli çoxdan ölmüşdü,

bıçağın dik ucu ürəyinə taxı lmışdı.

Yanında da bir kağız varıydı.

Ayağıyla ilk və son məktubunu yazmışdı.

Yazmışdı ki:

--Deyərsiniz Əli adında

canlara dəyən bir oğlan varıydı,

yaşamağı mənasızıydı.

Ömrünü anasına,

böyrəklərini Əhmədə bağışladı.

QAR QAR KİMİ...

Qar qar kimi qarramadı,

Quş quş kimi quşlamadı,

Qış qış kimi qışlamadı...

Qar qar kimi qarrasaydı,

Quş quş kimi quşlasaydı,

Qış qış kimi qışlasaydı,

Yağış yağış kimi yağsaydı,

Adam adam kimi olsaydı..

Yola düşüb getməyə nə vardı ki..

Külək külək kimi əssəydi,

Daşlar ürəkləri deyil

Ayaqları əzsəydi

Dərd  batmanla gəlməzdi.

Yağış yağış kimi

yağmadı deyə,

Gün gün kimi çıxmadı deyə,

Adam adam kimi olmadı deyə

Dərd də batmanla gəldi.

Heç misqal-misqal da çıxmır.

EH, SARA, SARA...

Sən çoxdan unudulmusan, Sara.

Ala gözlərin də,

sarı saçların da

elə adın kimi  silinib yaddan.

Məndən başqa

yoxdu səni xatırlayan.

Sən tozlu xatirələrdə

mənimlə bir yerdəsən hələ.

Nəğmələr oxuyuruq

saçımızın ucunu hörə-hörə.

Amma saçın ucunu hörməzdilər.

Səni bir oğlan sevərdi,

sən də onu dəlilər kimi sevərdin,

səni ona verməzdilər.

Səni başqasına verdilər.

Sən də toyuna az qalmış

özünü atdın çaya,

apardı sellər səni.

Neçə aydan sonra

yosunların arasından

tapdılar cəsədini.

Balıqlar ala gözlərini yemişdi,

kol-koslar gözəl üzünü didmişdi.

Çayın səsindən

başımıza çay havası gəlmişdi.

O çayın şırıltısına

dalğa-dalğa oynadı anan,

oynamaqdan doymadı anan-

öldü oynaya-oynaya.

Çayın havasına

basdırdılar onu,

basdırdılar sənin yanında.

Sonra da atan köçdü yanınıza.

Çayın havası hamınızı

çəkirdi kamına.

Və çayın havasına,

suların zümzüməsinə

qulaqlarını qapayıb

getdi qardaşın buralardan.

Getdi, qayıtmadı.

Bir də onu gördüm deyən olmadı.

Evinizə  başqa adamlar köçdü.

Sevdiyin oğlan da

heç nə olmamış kimi

başqa qızla evləndi.

İndi, indi

biləsən, necə xoşbəxtdi.

Sən çoxdan unudulmusan, Sara.

Havayı yerə qıydın özünə,

Anana, atana, mənə.

Havayı yerə qıydın gəncliyinə.

Əgər dəlilər kimi sevməsəydin,

əgər dəlilik eləməsəydin

indi, indi

sən də xoşbəxtiydin.

Sənin sevgin bir dəlilik idi,

çay apardı onu da.

Sən çoxdan unudulmusan, Sara.

İndi hasarınızın yanında

səni xatırlayıram.

Uzaqlardan,

çayın kənarından

əl eləyirsən mənə.

Gəl deyirsən,

gəl bir yerdə dinləyək

çayın səsini,

suların zümzüməsini.

Eh Sara, Sara...

O çay çəkməz kamına məni.

Axı  necə gəlim ki...

Mən dəlilər kimi sevmədim ki...

Sən çoxdan u.....n S...........a

YA.....

Ya küləklər kədəri qovdu üstümə,

Ya kədər küləkləri

gətirdi ömrümə.

Ömrüm küləklərin

əlində budandı.

Hələ də kədərin

küləkləri döyür budaqlarımı,

dolaşdırır saçlarımı.

Saçlarımın dolaşığında

azmır kədər,

saçlarıma elə çopur

sığal çəkir ki..

Üstümə elə ah çəkir ki...

O ah ütür gözlərimi,

əllərimi,

ürəyimi.

Ütülmüş ağac kimiyəm daha,

qupquru.

Gələn yazı da

küləklərin ahı tutub.

Taa həminki kimi

açılmırlar üzümə.

Həminki kimi

pəncərəmdən tox quşların

civiltisiylə,

günəşin bir zərrin teliylə

dolmurlar gözümə.

Dördnala çapır

kədərin küləkləri üstümə.

Ya küləklər kədəri qovdu,

ya kədər küləkləri gətirdi ömrümə.

Indi küləklərin

əlində qalmışam.

Hara gedirəm küləkdi.

Yer külək,

Göy külək.

İçimdə də küləklər əsir.

Mən küləklərə əsir.

Mən küləklərə təslim.

Küləkdi səsim.

Hara gedirəm qarşımı

Küləklər kəsir.

Hər yan görüş yeridi,

Məni küləklər gözləyir.

Dönməsəm, bilin ki

Küləklərlə getmişəm.

ƏLLƏRİMİN NAĞILI

Əllərin qopub əllərimdən

qırıq-qırıq əl yelləyəndən,

son yarpaq kimi  havada cızıq-cızıq vida deyəndən...

Bax, o gündən, o gündən başladı əllərimin yetimliyi.

Ot basdı əllərimdən əllərinə uzanan cığırı.

O andan doğuldu əllərimin nağılı.

Əllərin isti yuva kimiydi

Ovcunda əllərim sərçə balasıydı.

Ümidindən ümidlənən,

ürəyindən ürəklənən, gülən.

Gülən əllərim uçmaq öyrənirdi.

Göylər sevincimdən dadırdı,

Yerlər xoşbəxtliyimə sevinirdi.

Küləklər məni bu görkəmdə

görmək üçün ardımca qaçırdı.

Bütün bağlı qapıları üzümə əllərin açırdı.

Əllərim yorulanda əllərinə qonurdu.

Əllərin əllərimi soyuqdan,

küləkdən, yağışdan, qardan qoruyurdu.

Ovcunun içində bir cüt qanad kimi

əllərim uyuyurdu.

Əllərinin külək keçirməyən,

yağış dammayan, soyuq gəlməyən yerindən

kəsmə-kəsmə yellər dəydi əllərimə.

Qəfil bir damla yaş düşdü ovcuma -

hələ də yeri göynəyir.

Qəfil barmaqlarım üşüdü,

qəfil əllərinin yuvası soyudu.

Bir də gördüm ki, əllərin əllərimə

bir qaranlıq, dibsiz dar quyudu.

Əllərim o quyudan çıxandan

əllərin yağış-yağış axandan—

əllərim ağlayır.

Barmaqlarımın ucundan yaş damır,

ovcum yaşlarla dolur.

Əllərim sıxılandan hərəsi ürəyim boyda yumruq olur.

O gündən ürəyim əllərimdə döyünür.

Qorxuram açam yumruğumu, ürəyim düşə yerə.

Ürəyimin düşən yerindən qan kimi süzülə əlləri min nağılı.

Bir də görəm ki, bu nağıl da qan kimi yerə dağılıb.

Və qanla bitib bu nağılın axırı —

Əllərimin nağılı.

BİR XIŞMA XƏYALAM

Bir xışma xəyalam, düşüb didərgin

Gəlib qapınızda gecələmişəm.

Harayla çəkdiyim adını indi

Səssiz, için-için höccələmişəm.

Elə bilmişəm ki, açıb qapını

Məni görən kimi sevinəcəksən.

Gözümdə sevginin ümid payına,

Ümid işığına güvənəcəksən.

Sonra da doqqazın ayağındakı

O kiçik kəhriz də kükrəyəcəkdir.

Həmişə dərdini  dərdim sandığım

O xatın söyüd də hönkürəcəkdir.

Yağış yağacaqdır, mən də ki, qalıb

Səmayla torpağın bulud qatında.

Suya dönəcəyəm, islanacağam,

Göz yaşı, bir də ki, yağış altında.

Sənsə yatacaqsan isti yerində

Heç nədən xəbərin olmayacaqdır.

Soyuqda qapıda gözləmək nədir

Yataqda gözün də dolmayacaqdır.

Beləcə dayanıb, beləcə donub,

Axırda geriyə  qayıdacağam.

Bir xışma xəyalam, qorxma, nə səni,

Nə də sevgilini  oyadacağam.

BİR GÜN BEZİB BU TƏKLİKDƏN

Bir gün bezıb bu təklikdən

Öz-özünə çığırasan

Qalxıb yerdən, enib göydən

Ölənləri çağırasan.

Ölənlər də gələ birdən

Ağlıyasan dəli kimi

Asılasan qollarından

Qopmayasan zəli kimi.

Doğmaların arasında

Varın gülə, yoxun gülə

Ahın gedə dağa-daşa

Dağda-daşda ahın gülə.

Sevinəsən bu gününə

Gördüyündən xoş olasan

Baxıb ona, baxıb buna

Sevgilərə tuş olasan.

Görəsən ki, qayğı sızsan

Sevdiklərin yanındadır

Uşaqlıqdan üzü bəri

Hamı bir-bir yadındadır.

Bu vaxt qəfil daş atalar

Xəyalların uçub gedə

Kölgə kimi ordan-burdan

Ölənlər də qaçıb gedə.

Ağlayasan dərdli-dərdli

Harayına kimin gələ.

Kimsə deyə: ölənləri

Ta çağırma, ölüm gələr.

İLİŞİRƏM

Üzümdəki yaş yolunun

Yaşlarına ilişirəm

Daş atırlar, onun-bunun

Daşlarına ilişirəm

Ha qaçıram ora-bura

Gün görürəm ala-bula

Göy üzünün qara-qura

Quşlarına ilişirəm

Bu nə dərddi qaçılmayan

Yiyəsinə acımayan

Bu düyünü açılmayan

Qaşlarıma ilişirəm

Çəkən çəkir çəpərləri

Aşan aşır çətinləri

Ayağımdan çəkənlərin

Başlarına ilişirəm

BİR UŞAQ MEYİDİ

Bir uşaq meyidi qalıb o yolda

Anası hələ də itkindir deyir

Bu Vətən yoludur, ölüb o yolda

Soyuq cəsədini qurd-quşlar yeyir

O da uşaq idi, qayğısız idi

Cibinə daş yığıb, daş oynadardı

Hər gün dərsdən sonra evə dönərdi

Çıxıb taxtapuşda quş oynadardı

Bəlkə taxtapuşda oynatdığı quş

Ətini-qanını yeyən o quşdur

Təpədən aşağı tulladığı daş

Başına-gözünə dəyən o daşdır

Kəsilib qulağı, kəsilib bu rnu

Başının dərisi soyum-soyumdu

Sınıb qabırğası, cırılıb qarnı

Gözünün kökü də oyum-oyumdu

Çatlaq dodağında quruyub qan da

Qırılıb ağzınnan dişi tökülüb

Daha bu dəhşətdən qıvrılıb yol da

Qoca çinarların qəddi bükülüb

Hələ belə vəhşət görməyib aləm

Hələ belə ölüm ağıla gəlməz

Ana yuxusuna sağ vaxtı gələr

Ana yuxusuna bu ölü girməz



Bir Xışma Xəyalam-Qoşu Esmira Tebriz-Turuz-1012

52

Soyulan başında təpik izləri

Sınıq barmaqları sınan sabahdı

Qurd-quşun qarnınnan baxan gözləri

Qurd-quşun qarnında od tutan ahdı

Quşlara dən atır balasız ana

O quşdan—bu quşdan balası baxır

Dünyalar içində dünyasız ana

O quş da—bu quş da balandı axı

Quşun bildiyini o ana bilmir

Xəyalı dörd gəzib dönür o yurda

Anası hələ də itkindir deyir

Bir uşaq meyidi qalıb o yolda

HÖRÜM BİR...

Körpə dilimdə ilk  duam,

İstədim hamını duyam,

Dedim, necədi bu dünya....

Görüm bir.

İtən gün itər, doğulmaz

Əcəlin əli doğranmaz,

Mən ölsəm, dünya dağılmaz

Ölüm bir.

Gülün cütünü dərməzlər,

Karvan keçəndə hürməzlər,

Saçın ucunu hörməzlər...

Hörüm bir.

OYUN OYNAYIRIQ

Oyun oynayırıq bu dünya ilə

Bir uşaq ocaqla oynayan kimi

Dünya da bizimlə oynayır elə

Sevdiyi oyundan doymayan kimi

Evcik oynayırıq bir-birimizlə

Gah qonaq gəlirik, qonaq gedirik

Tanrıdan bir içim pay ömrümüzlə

Anlaya bilmirik, biz nə edirik

Gah ora qaçırıq, bura qaçırıq

Yüklərin altında itib-batırıq

Qapı bağlayırıq, qapı açırıq

Yorulub əbədi yuxu yatırıq

Bizim gəlişimiz nə gətirir ki

Dünyaya dərd ola gedişimiz də

Lap elə dünyaya yenidən gəlsək

Nə gələr dünyaya gəlişimizlə

Gəlsək, yuxu kimi gələrik yenə

Həsrət gətirərik, qəm gətirərik

Hamımız bir qara buluduq elə

Dumana qarışıb nəm gətirərik

Dünyanın sirrini bilən olmadı

Boşalan dünyadı, dolan dünyadı

Gedən karvanından qalan olmadı

Dünya öz yerində qalan dünyadı

Biz də oyunçuyuq, düşüb meydana

Bu qoca meydanda at sulayırıq

Girib yüz cilidə, girib yüz dona

Ömrü fəsil-fəsil xırdalayırıq

Sonra da torpağın göz bəbəkləri

Açır qəbir-qəbir öz qabığını

Boşluğa düşürük ağlı-qaralı

Örtür torpaqlar da göz qapağını

Bitir tərs oyunlar, ilan oyunlar

Bitir bu dünyada yüz oyunumuz

Ölümlə qurtarır yalan oyunlar

Ölümlə başlayır düz oyunumuz

ÖMÜR DƏ YUXUDUR

Ömür də bir yuxu kimidi elə

Bahar yuxusudu, qış yuxusudu

Torpağın üstündə bir qırıq tale

Torpağın altında daş yuxusudu

Bir anın içində uçub yüyrəppək

Bir anın içində yox olub gedir

Dəniz sahilində qum evciyi tək

Dalğalar dəydikcə dağılıb gedir

Gözünü yumursan, açanda itur

Gizlənpaç oynayır, tapa bilmirsən

Kirpik qırpımında karvanlar keçir

Bu keçən karvandan qopa bilmirsən

Elə bu axarda düşüb axırsan

Köçə qarışırsan istər-istəməz

Qəfildən çevrilib geri baxırsan

Görürsən izin də itib tərtəmiz

Ömür bir qırpımlıq yuxudu elə

Əvvəlsiz-axırsız an içindədi

Qəfəsə salınmış ruhumuz hələ

Son nəfəs gəzdirən can içindədi

Bu qından sıyrılıb çıxdıqca ruhlar

Canı torpaq çəkir, ruhu göy çəkir

Bu yolun əvvəli, nə də sonu var

Adama-madama divi iy çəkir

Bir quş qanadında, gül ləçəyində

Payız xəzanında tökülür ömür

Baxıb pəncərədən yuxu içində

Sonra da pərdə tək çəkilir ömür

CƏMİLƏYƏ...

Gözlərinin küncündə,

dodaqlarının birləşdiyi yerdə

üçbucaqlar olardı.

Orda təbəssümlər yaşayardı.

İstəyəndə

gözlərini güldürərdilər,

dodaqlarını qaçırdardılar.

Hərdən dəcəllik edərdilər,

yeri gəldi-gəlmədi

üçbucaq uclardan

tutub dartardılar.

Onda...

öz-özünə güləndə sən,

təəccüblənərdi yanındakılar.

Ora baxardılar,

bura baxardılar.

-Niyə gülür, nəyə gülür?

düşünərdilər.

Amma bilməzdilər

üçbucaqdakı təbəssümlərdi

dodaqları dartan,

durduğu yerdə

güləndə adam.

İllər keçdikcə

o üçbucaqları

gəmirici kimi yedi

KƏDƏR,

harasa qaçdı,

uçdu təbəssümlər.

Bir daha üçbucaq

yuvalarına

geri dönmədilər.

İndi dodaqlarının

uclarında kədər büzülür,

gözlərinin küncündə

dərd kölgə salır

taleyinə.

Üçbucaqlarının köhnə

dostları dönə bilmirlər

yerlərinə, SƏNƏ.

Oğlun gedər-gəlməzdən

dönmədiyi kimi

Cəmilə!

BÖYÜDÜM NAHAQ...

Ürək də yarpaqdı- payız yarpağı,

Solub budağında, yerində qalıb.

Ölən ümidləri çəkib bataqlıq,

Çıxarda bilmirəm, dərində qalıb.

Yükümün altında yükəm özüm də,

Dünyanı çəkirəm özüm qarışıq.

Uzaqda itirəm, itir izim də,

İtirəm qırılmış sözüm qarışıq.

Başımı qaldıra bilmirəm daha,

Günahlar başımdan basır aşağı.

Mən belə dünyada böyüdüm nahaq,

Görəsən hardadı o kənd uşağı?

Əli çıraqlıyam, dili dualı-

O dərə- bu təpə uşaq gəzirəm.

Qaranlıq dünyada dəli sayağı,

Bir uşaq gözündə işıq gəzirəm.

"Dan Yeri" QOŞULDUM KÖÇLƏRƏ

Unutdum nə varsa, unutdum, getdi,

Uyutdum bir ömrü, uyutdum, getdi,

İlləri quş kimi uçurtdum, getdi -

Qaldım baxa-baxa heç bazarında.

Dəridən-qabıqdan çıxdım o ki, var,

Ayın da üzündə gördüm ləkə var,

Baxdım, tərəzini əyən çəki var-

Azdım çaşa-çaşa seç bazarında.

Dərdimi danışdım öz ürəyimə,

Başım daşa dəydi, söz ürəyimə,

Axırda döz dedim, döz ürəyimə-

Dözdüm ölə-ölə iç bazarında.

Çox güllər qurudu, sulayammadım,

Sönən od-ocağı qalayammadım,

Karvanın dalınca ulayammadım,

Qoşuldum gedənə köç bazarında

SOYUQ GÜNƏŞ

Nəm çəkmiş divarların

arasından soyumuş

günəşin sapsarı

işığı düşür.

O işıq qızdıra bilmir

can məhbəsimin

nə tavanını,

nə döşəməsini,

nə də ruhumu.

Yana-yana gəlib

gözümün pəncərəsində

soyuyur günəş.

Üzünü sürtüb

kirli gözlüklərə

ağlayır günəş.

Hər gün bu pəncərədən

günəşin göz yaşları axır.

Axır, axır üzümə.

Hər gün bir soyumuş günəş

baxır, baxır gözümə.

Və ruhum üşüyür.

Ruhum üşüyür

bu nəmli məhbəsdə.

Özünü çırpır

canımın divarlarına.

Bir qapı tapmır çıxmağa.

Yorulub son nəfəsimin

içinə düşür.

Uzaqdan günəşin

sarı işığı üşüyür

saçaq-saçaq.

Son nəfəsim

son dəfə dəriləndə,

ruhum da günəşə

çıxacaq.

BOŞUNA GÖZLƏMƏKLƏR

Boşuna gözləməklər saraltdı

gözlərimin kökünü.

Gəlməyəcəklər

gəlmədilər!

Olmayacaqlar

olmadılar!

Mənsə heyy gözlədim

gəlməzləri,

olmazları.

Gözlərimin kökündən

yaş-yaş töküldü

payız yarpaqları.

Üzümə həsrətlərin

boz rəngi çəkildi.

Dünya boz rəngində

üzümə güldü.

Bu bozluqda boğuldum

içimin qırıq səsləriylə.

Üzümə bozardı

bu bozluq da

bozarmış sifətləriylə.

Mənsə gözlədim

qulaq-qulaq addımlarımla,

gözlərimin nəfəsiylə.

Gözlərim nəfəs aldıqca

nəfəsim tükəndi.

Gözlərimin nəfəsini

çəkilməyən yük kimi

çiyinlərimdən çəkdim.

Boşuna gözləməklərdə

mən yaşamadım ki...

Mən nəfəs tükətdim.

GÖZLƏSƏM...

Gözləsəm, o gəmi gəlməyəcək heç,

Amma mən gözləyim,

Gəmi gözləyim.

Gəminin çölündə bir nimdaş yelkən,

Gəminin içində qəmi gözləyim.

Xəyaldır o gəmi, qırılıb, düşüb,

Sularda bir qırıq gəmi yol gəlir.

Bir qırıq xatirə daşa ilişib,

Bir çapıq daş da var,

Xatirə dəlir.

Gözləsəm, o gəmi görünməyəcək,

Suların üfüqlə sovuşanında.

Nə sahil, nə gözüm sevinməyəcək,

Sahillə gözümün qovuşanında.

Amma mən gözləyim,

Görüm nə olur,

Görüm mən ölməmiş ümid ölürmü?

Daha gözləməyə heç kimim yoxdur,

Gözləyim, bir görüm gəmi dönürmü?

Gözləsəm, bir ömür durub sahildə,

Eheyyy, eheyyy- deyə səsləyəcəyəm.

O qırıq gəmini son nəfəsimdə,

Gözləsəm, ölüm tək gözləyəcəyəm.

ÖLÜMLƏRİN KÖLGƏSİ

Bilirsən, yaşamaq

necədi, dostum!

Yaşam da elə

ölümlə oynamaqdı.

Biz ölümlə oynayırıq -

gah qaçdı-tutdu,

gah beşdaş,

gah da gizlənpaç.

Gizlənəndə də

bizi tapırlar,

gizlənməyəndə də.

Sevəndə də

bir yerdəyik,

sevməyəndə də.

Ölümlərin kölgəsi

üstümüzdən

çəkilmir heç.

Ölümlər qaşımızla

gözümüzün arasında,

kölgəsi düşür

gözümüzün altına.

Və ölümü gözümüzün

altına alıb yaşayırıq.

Və ölümü gözümüzün

üstünə alıb ölürük.

Gözümüzü qapayanda

ölümlər də düşür

gözümüzün üstündən.

Axı, neyniyir ölünü ölüm.

Biz ölsək də

ölmür ölümlər.

Bizlə oyunları

qurtarandan sonra,

ayrı uşaqlarla

dava-dava oynamağa

gedirlər.

SON DUA KİMİ

Həsrətdən gözlərin yarpaqlayacaq,

Sonra yarpaqlara payız gələcək.

Əllərin üzündə budaq atacaq,

Üzün əllərində çiçəkləyəcək.

Gözlərin qovacaq durna yaşları,

Ahından bir bölük köç başlayacaq.

Günü dənləyəcək payız quşları,

Payız gecələri ay daşlayacaq.

Payız səhərləri səni açacaq,

Payız buludları yağacaq səni.

Ağac qırılacaq, yuva uçacaq,

Həsrət o yuvada doğacaq səni.

Dağılan yuvalar, çökən ağaclar,

Dünyanı nisgillə dolduracaqlar.

Qırıq qollarını qırıq küləklər,

Göylərə dua tək qaldıracaqlar.

Qolların, əllərin son dua kimi,

Ən son uçuşunu başa vuracaq.

Gözlərin çəkəcək ən son şəklini,

Ovcunda həsrətlər yuva quracaq.

Bir də görəcəksən göy üzü əl-əl,

Əllərin içindən əllərin baxır.

Göylərdən qırılmış əllər tökülür,

Üstünə dualı yağışlar yağır.

BİZ, KƏNDÇİ UŞAQLAR...

Ayrı havadaydıq, ayrı havada.

Ən uca dağların zirvəsindəydik,

ən hündür ağacların təpəsindəydik,

ən gözəl insanların içindəydik.

Biz, kənd uşaqlarıydıq-

işcil, kefcil, hörmətcil.

Bizi qatarlar gətirdi

şəhərlərin havasına,

vağzalların sübh qoxusuna.

Kənd havası başımızda,

düşdük bu şəhərin canına.

Şəhər də düşdü bizim canımıza-

hərəmizi bir cür yedi,

bir cür içdi, bir cür geyindi.

Bu şəhərdə bir kənd yeyildi.

Yeyildi, nimdaş ayaqqabılarımızın

şiş burnu kimi,

yuyulmaqdan bozaran paltarımızın

solan rəngi kimi.

Bu şəhərin havası

hamımızı dəyişdi rdi,

bizi ipə-sapa yatan elədi.

Başımız ayrı havalardadı indi.

Oynadığımız havalara

çoxdan yadırğamışıq.

Çoxdan unutmuşuq

ətəkləri pişpişəli,

pıtraqlı uşaqlığı.

Necə də səliqəli olmuşuq-

üstümüzə toz qonmur daha,

sözümüzə ho-haa.

Necə də ütülüyük gör haa.

Biz, kənd uşaqları,

indi yolda da rast gələndə,

yad kimi baxırıq bir-birimizə.

Biz axı, gəlmişdik ADAM olmağa.

Gəlməmişdik adamlıqdan çıxmağa.

Biz adamlıqdan çıxmışıq-

o da, sən də, mən də.

Daha hansı üzlə qayıdaq kəndə.

Deyək:- kimik, kimlərdənik?

Eyyyy eh,

Güzgüyə baxanda da

tanımırıq özümüzü.

O günü mən də güzgüdə

bir yad adam gördüm.

Tanımadım, ha fikirləşdim,

kimiydi, bilmədim.

Bir az kəndçiliyimdən qalmışdı-

gördüm çox baxır,

Mən də SALAM verdim.

yenə də MEHRİ üçün

Mehriban Əbülfətqızının xatirəsinə

Hər yerdə kədərinlə

qarşılaşıram.

Bayırda,

Bayılda,

döşəmə küçələrdə,

daş pillələrdə

kədərinlə üz-üzə gəlirəm,

göz-gözə dayanıram.

Kədərinin azca

batıq çənəsinə,

qıyıq gözlərinə,

qarayanız üzünə gülürəm-

əgər gülməkdisə.

Ürəyimi tuturam

lap sənin kimi,

mən də ölürəm-

əgər ölməkdisə.

Qarışıq saçların da

külək kimi dolur gözlərimə-

gözlərim saç-saç ağlayır,

baxış-baxış hıçqırır.

Gözlərimin ağ-qara dərisi

yaş-yaş soyulur.

Bəbəyimin dərisini soyuram-

orda sən varsan,

orda mən varam.

Və bütün itirdiklərim,

xatirələr var.

Gözlərimin soyulmuş dərisini -

xatirələri-

səni, məni, itənləri

ovcuma sıxıb qaçıram.

Qaçıram...

yenə də kədərinlə

qarşılaşıram.

Və ovcumdakını

uşaq kimi sevinərək

kədərinə göstərirəm.

Uzaq gəncliyimizi,

səni, məni, itənləri...

Beləcə...

ovcumda bitir

bir kədər filmi.

GÖZLƏRİMİN KƏNDİRİ

Lap qəfildən

gözlərimdən bir dünya

sızdı yerə,

bir dopdolu

dünya sürüşdü.

O dünyanın içində

mən də

gözlərimdən düşdüm.

İndi, hər gün o dünya üçün

ağlayır gözlərim.

O dünyanın içinə tökülür

göz yaşlarım.

Hər gün o dünyanın

nəm divarlarına qısılıb

göz yaşlarında islanıram.

İslaq-islaq göz

yaşlarımdan yapışıram.

Gözlərimə sarı qalxıram,

gözlərimə qayıtmaq istəyirəm.

Bu an, ağlamağını

kəsir gözlərim,

qırılır göz yaşlarım,

qalıram yarı yolda.

Təzədən düşürəm o quyuya,

bir də gözlərimin

ağlamağını gözləyirəm

o quyuda.

Gözlərim məndən yuxarıda.

Hər gün gözlərimə

qayıtmaq istəyim

o quyunun dibində ölür.

Hər gün gözlərimin ipi üzülür,

göz yaşlarımın

kəndiri kəsilir.

havadakı KƏDƏR

Havadakı kədərdi

məni oynadan,

yoxsa oynayan deyildim.

Oyum-oyum oynayıram,

bilirsənmi?

Eh, dostum

bu hava sümüyünə

düşməyib sənin,

sümüyün yanmayıb,

oynamayıb bu havaya.

Və səni dingiltətməyib

bu hava.

Sən bu havanı tanımırsan,

buludu tanımadığın kimi.

Heç yağışı da tanımırsan.

Bu mənim havamdı belə.

Yağış-yağış simlərdə

küləklər çalır bu havanı.

Heç yağışların tel-tel olub

buludların sinəsində

kökləndiyini görmüsənmi?

Küləklərin o yağışlı tellərə

yel-yel mizrab vurduğunu

süzmüsənmi?

Və o yağışın altında

bir dəlinin qol götürüb

yağış havasına oynadığına

baxmısanmı?

Eh, dostum!

O mənəm elə-

mən dəlini oynadır

havanın kədəri.

Mən də bir bulud,

yağışdı əllərim.

Havada əllərimi çalıram,

əllərimin səsini eşitmisənmi?

Başımın üstündə də bir bulud,

sümüyüm oynayır bu buluda.

Bulud!

Havamı al,

BU QADIN...

Üstümə ağlayır bu qadın hər gün,

Gözünün yaşında islanır gözüm.

Səsinin nəmində səsim göynəyir,

Üzünün rəngində sozalır üzüm.

Ömrümün ağzında bitib beləcə,

Yolumun ağzından çəkilib getmir.

Buluda dönsə də hər gün, hər gecə,

Tökülən yağışla tökülüb itmir.

İLAHİ,

bu qadın səbrimi kəsib,

Məndən nə istəyir.

Axı, neyləyim.

Dönük taleyindən, baxtından küsüb,

Mən onun baxtına durum, nə deyim.

Nə yazı yazanam,

nə də baxt verən,

Alın yazısında qədərdi ömür.

Nə sevinc bölənəm,

nə kədər bölən,

Sevincdə-kədərdə hədərdi ömür.

Hədərdi, gördüyüm , yaşadığım da,

Yoxam yoxluğuma,

koram tüstümə.

Özümdən qaçıram.

Mən qaçanda da-

Yenə bu qadın da qaçır üstümə.

-Mən sənin nəyinəm, axı, ay qadın,

Mənə nə vermisən, ala bilmirsən?

-Mən sənin özünəm, axı, ay adam,

Sən son nəfəsimsən,

hələ bilmirsən?

AYY BƏYİM XALA!

...uşaqlığımın kövrək xatirəsi....

Çəkdiyin papirosların kötüklərini

yığmaqdan yorulmuşduq.

Amma söz-söhbətinə

qulaq asmaqdan

yorulmamışdıq.

Bizim həyətdən keçib

gedərdin evinə-

öz yolun ola-ola.

Babma göz vurardın,

nənəmə söz atardın.

Andıra qalsın bu təkliyi-

deyəndə ağlayardın.

Səhərlər...

hələ səhərlər öskürəyinin

səsinə ayılardıq.

Elə gecələr də ax-

vayından zorla yatardıq.

Papirosu papirosa calayardın.

Papiros çəkməyən babam

çəkmə-deyəndə,

gözlərinin qorasını sıxardın.

Bütün günahları

təkliyinin üstünə yıxardın.

...Ayy Bəyim xala!

Ərinin qəbrinin ayağında

bir çala qazmışdın-

öləndə qəbrin olsun deyə.

Hərdən də oturub o çalanın başında

dərdli-dərdli papiros çəkərdin.

O qədər papiros kötükləri atmışdın ki...,

çala doluydu kötüklərlə.

Dərdin ən böyük dərdiydi-

bir oğlun varıydı,

səni yoxlamağa gəlmirdi.

Günün birində də taxta

tumanını alıb əlinə,

qoşuldun şəhərə gedənlərə,

oğlunun yerini bilənlərə.

Amma...Amma

Bir daha dönmədin geriyə.

Sonra eşitdik ki,

şəhərdə ölmüsən,

orda da dəfn ediblər səni.

Hansı qəbristanlıqdasa

yatırsan qərib kimi.

Ayy Bəyim xala!

Babam da kövrəldi sənsizlikdən,

nənəm də hər gün ağladı.

Biz də papiros kötükləriylə

dolu çalanı torpaqladıq.

Lap qəbir kimi düzəltdik.

Baş tərəfinə də

bir söyüd budağı basdırdıq.

Üstünə də adını yazdıq.

Ayy Bəyim xala!

Yerin yaman göynəyir

keçdiyin yollarda,

həyatımızda,

ürəyimizdə.

Hələ də..

Arada-bərədə çəkdiyin

papirosların kötüklərini

tapırıq həyətimizdə.

HAYANDAN GEDİM...

Uçurda bilmirəm daha göyləri,

Şux ola bilmirəm həminki kimi.

Bu günə gözünü döyən gözlərim,

Açılmır üzümə dünənki kimi.

Hər şey bambaşqadır,

Özgədir hər şey.

Qalmışam gözümün aralığında,

İtirəm gecənin ağında belə,

Çaşıram gündüzün qaralığında.

Oxuya bilmirəm,

Oxular nisgil,

Boğazdan aşağı səsim qırılır.

Səsimdən aşağı havam kəsilir,

Səsimdən yuxarı sözüm qırılır.

İzim də qırılır,

qırılan yolda.

Nə günüm uğurlu, nə yol sayalı.

Əksim də bulanır bulanan suda,

Qırılıb sulara düşür xəyalım.

Dünənki doluyam,

bugünki boşam,

Yel döyür danqadanq,

danqıldanıram.

Gözümün içində ən qərib yaşam,

Dərdlərin diliylə donquldanıram.

Göy mənə həsrətdi,

mən göyə həsrət.

Qanad itirmişəm, qol itirmişəm.

Yol o yol deyil ki,

pıçıldayam:-Get,

Özümdən özümə yol itirmişəm.

İndi də sağ gəzib, sol axtarıram,

Bilmirəm nə edim,

axı nə edim.

Özümə gəlməyə yol axtarıram-

Özümə getməyə hayandan gedim.

OLANLAR OLACAQ...

Nə olur, qoy olsun,

Olsun, neyniyim.

Daha qorxusu yox olacaqların.

Bu gəl-get içində açılmır eynim,

Eynimdə yeri yox qalacaqların.

Gedən gələcəklər ümid karvanı,

Ümidsiz yolçuyam mən də bu yolda.

Gələn gedəcəklər ümid aparır,

Gəlirəm, gedirəm ümidsiz halda.

Mən kiməm,

nəçiyəm,

axı, hardayam?

Suallar içində sualdı ömür.

Min ildir gedirəm,

hələ yoldayam,

Gedişi gəlişsiz xəyaldı ömür.

Xəyaldı bir ömrün əvvəli, s onu-

Bu da bir həyatdı,

sonunda əvvəl.

Son nəfəs gəzdirir ruhumun canı,

Canımın ruhunda son nəfəs ölər.

Hər anın qorxusu bir vaxtsız ölüm,

Vaxtsız ölümlərə sürgündü olum.

Mən hara qaçım ki, vaxtın əlindən,

Ölümün ağzından keçirsə yolum.

Nə olur, qoy olsun,

nə deyirəm ki...

Nə yolam bir yolsuz,

nə kiməm kimsiz.

Gələnlər gedəcək, gəlməmiş kimi,

Olanlar olacaq,

ya mənli, mənsiz.

SƏN VARIYDIN BİR ZAMAN....

bu dünyada olmayanlara olanların dilindən bir ağı.Hərə

öz ağısını oxuyur onsuz da, Ceyhun Nağı. Bu ağını da yarlar

tək-tək oxuyacaq yarlarına və yoxluğa...

Bir qədərin qəzasına girmişdin,

Bir qəzanın qədərini gərmişdin,

Sən dünyaya mənə görə gəlmişdin -

Daha mənə gərək deyil bu dünya!

Gecə keçir, baxıram ki, sabahdı,

Yuxusuzam, xəbərin yox nə vaxtdı,

Bu dünyada yaşamağım günahdı-

Daha mənə gərək deyil bu dünya!

Nəfəsindən nəfəsimə ah düşüb,

Sən gedəndən aramıza dağ düşüb,

Son şəkilin gözlərimdə ağ düşüb -

Daha mənə gərək deyil bu dünya!

Varlığımla tən yarıydın bir zaman,

Varlığıma sən yarıydın bir zaman,

Bu dünyada sən varıydın bir zaman-

Daha mənə gərək deyil bu dünya!

YAŞAMAĞIN ADI...

Yaşamağın adı olmayanda-

bu dünya da,

dünyadakı gözəlliklər də

görünməyəcək gözünə.

Nə əllərin,

nə ayaqların,

nə də ürəyin

baxmayacaq sözünə.

İlin dörd fəsli yaz olsun.

Olsun....

O yazın yaşıllığı da

oxşamayacaq səni.



Bir Xışma Xəyalam-Qoşu Esmira Tebriz-Turuz-1012

69

Sən ancaq o yazda

qış yaşayacaqsan,

o yaz yaşamayacaq səni.

Nə gülməyə

dodaqların qaçacaq,

nə sevməyə ürəyin uçacaq.

Oynaya bilməyəcəksən

oyunların havasına.

Oynada bilməyəcəksən

qollarını, əllərini.

Qaralda bilməyəcəksən

çallaşıb yumağa dönmüş

qar-qar tellərini.

Özünü də unudacaqsan,

sözünü də.

Adını da unudacaqsan,

yadını da.

Bir gün tanımayacaqsan

özün boyda adamı da-

Yaşamağın adı olmayanda.

-Yaşamağın adı nə?

ZƏRDÜŞT ŞƏFİZADƏNİN YAZ ŞƏKLİNƏ...

Arxandakı ağac çiçək açıb -

yazdı deyəsən.

Otlar yamyaşıldı-

yazdı deyəsən.

Dodağında təbəssümün rəngi -

yazdı deyəsən.

Bəs bu yaza

Qış hardan düşdü.

ÜŞÜYÜRƏM

Bu yayın günəşi

üşüdür məni.

Bəs Qışın günəşi?

Qışın günəşində

halını soruşmaq,

ölümü soruşmaq kimidir:

_ Ölüm necədir?

hmm.

Ölümün xeyir!

YAĞIŞLI NAĞIL...

O qədər tənhayam, o qədər təkəm-

Mən bu tənhalığa qurban kimiyəm.

Qol-qola girmişəm xatirələrlə,

Xatirə köçünə karvan kimiyəm.

İçindən keçdiyim dünya da mənsiz,

İçimdə yox olan dünyada yoxam.

Hamının içində hamıdan yalnız,

Mən bu yalnızlıqda hamıdan çoxam.

Nə səsim səslərə qarışan deyil,

Nə adım adların sırasındadır.

Hər yerdə yoxluğum gözümə dəyir,

Gözüm yoxluqların arasındadır.

Kor olmuş gözlərim heç nəyi görmür,

Hamının içində məni axtarır.

Yaş kimi içindən axıram hər gün,

Bəs məni görmürsə,

kimi axtarır?

Bu da tənhalığın nəm cizgiləri -

Qonub simlərinə bir quş oxuyur.

Atılan bir daş da o quşa dəyir,

Qan daman simləri yağışlar yuyur.

Ömür tənhalığın yağış nəğməsi,

Həyat da nağıldı-

-Yağışlı nağıl!

Simlərdən süzülür buludun səsi:

-Sən tənha deyilsən,

yağışlar yağır!

Təbəssümüm ağrıyır............

Dodaqlarımda

göz yaşlarının acı tamı,

aldığım hava da kədər dadır.

Nəfəsimlə kədər alıram,

ciyərlərimə çəkirəm kədəri.

Hər gün kədər

döyür dodaqlarımı.

Dodaqlarım çat-çat,

çatından qan damır-

dodaqlarım ağlayır.

Dodaqlarımın ağısında

təbəssümüm ağrıyır.

Təbəssümüm ağrıyır-

bilirsən necə?

İlan qabığından

soyulan kimi,

dodaqlarımdan

soyuram təbəssümü.

Yer-yurd hamısı

dodaqlarımın

qabıqlarıdır,

ayağıma ilişir

soyulmuş təbəssümlər.

Ayaqlarımın aldında

xıncım-xıncım əzilir

qabıq-qabıq gülüşlər.

Özüm də qabıqdan çıxıram,

soyulmuş təbəssüm kimi,

özümü ilan qabığı tək

ilanların içinə atıram.

Ruhum göylərdən

mən adlı qabığına baxır,

ruhumun dodaqlarında

bir ilan təbəssümü-

Təbəssümüm ağrıyır.

NƏ QALDI Kİ...

Mənnən mənə nə qaldı ki...

Atlını atlar apardı,

quzunu qurdlar apardı,

bir dünya amanatım vardı-

onu da yadlar apardı.

Atlını atlar itirdi,

quzunu qurdlar yedi,

amanatı yadlar götürdü-

daha mənə nə qaldı ki...

İndi mənə qalanlar da-

gözlərimdə qara qorxu,

qara fikir, qara yuxu.

Başımın üstündə də

bir qara bulud uyuyur,

gözlərimdən seli daşan

o bulud hər gün oxuyur-

-Mənnən sənə bulud qaldı,

sənnən sənə nə qaldı ki...???

ÜRƏYİMDƏN KEÇİRSƏN...

Unutmuşam bu küçənin adını,

Fikirləşib tapammıram gör necə.

Nahaq yerə çox yoruram yadımı,

Bəlkə sənin adınadır bu küçə.

Hara baxsam, orda yerin görünür,

Söykəndiyin divar dibi boş qalıb.

Sükutuna bir daş atıb qaçmışam,

Sən getmisən, o atdığım daş qalıb.

Nə olsun ki, ürəyimdən keçirsən,

Heç olmasa bu küçədən keçəydin.

Deyirlər ki, bu küçədən köçmüsən-

Kaş ki, elə ürəyimdən köçəydin!

GÖMDÜM HEYY...

Zaman an-an anilikdən başladı,

Adəm oğlu canilikdən başladı,

Fani dünya fanilikdən başladı -

Fanilikdə faniliyə güldüm heyy!

Əcəl alıb, yer gizləyən adamam,

Yol üstündə yol gözləyən adamam,

Ay el-oba!

Mən siz deyən adamam-

Halınızı soruşmağa gəldim heyy!

Vaxt da elə aman kəsdi, qənim tək,

Yerə-göyə ömür böldü, tənim tək,

Biri vardı-biri yoxdu mənim tək-

Biri varı biri yoxda gömdüm heyyy!

Məndən gedən yollar...

Getdi.

Çəkdi məni də ardınca.

Getdim gözümün boyunca-

işıqdan qaranlığa,

genişlikdən darlığa -

Məndən yoxluğa.

Gözümün işlədiyi

hər yerə getdi,

yerdə itdi,

göydə ötdü.

Hara baxdımsa

ordan keçdi.

Və məndən köçdü.

Məndən gedən yollar...

Məndən başqa

hər yerə getdi.

Məndən getdi-

mənə getmədi.

DƏYİŞİR

Keçdiyim yol da,

yaşadığım şəhər də,

getdiyim kənd də,

elə tanıdığım

insanlar da dəyişir.

Dünən gördüklərim

başqadır bu gün.

Dünən gördüklərimi

tanıya bilmirəm indi.

Dünəndə bir qız qaldı

sarıca hörüklü,

gözləri ulduz.

İndi axtarıram,

hardadı o qız?

Hər şey dəyişib -

ağaclar da,

fəsillər də.

Əvvəllər fəsillər

dörd olardı-

indi bir fəsil var-

Qış fəsli.

Daş yağışının

altında

bir əsr var-

Daş əsri.

Dəyişə -dəyişə

bu dəyişikliyin içindən

o biri dünyaya keçəcəyəm.

Bu dünya məni bağışlasın,

bizi çox dəyişdirdi.

Mən də bu dünyanı

dəyişəcəyəm.

Qara yara...

Sıyrılmış dizlərim,

cızılmış dirsəyim,

ağrıyan gözlərim,

çatı qanayan dodaqlarım,

dərdlərin havasına

dırnaq-dırnaq

dərd yazdığım yanaqlarım-

bu hələ gördüyün

yaralarımdı.

Görmədiyin

yaralar da var

ürəyimin içində.

Ürəyim çibandır

canıma.

Canım ürəyimi

çiban çıxardıb.

Qan-qan deyirəm

dünyaya-

yaralarımla.

Mən başdan ayağa

qara yarayam.

Sadəcə bu yaranın

üstünü

bir solğun dəri örtüb.

Dərimin altında

gizlənmişəm.

Eyy, köhnə dost,

eşidirsənmi...

Gördüyün yaralarıma

çox da ufuldama.

Görmədiyin

bir yara da var haa...

-Məni görürsənmi?

Gözlərimdə o uşaq,

o uşağın da

gözlərində mən.

Çoxdan ölmüşəm

o gözlərdə.

Məni yerdən

götürüb o gözlər

və qarasında

dəfn edib.

İndi o uşağın

gözlərindən baxıram-

o uşağa,

özümə.

Gözümü üfür

ay külək!

Çöp kimi

bir ölü düşüb

gözümə.

KÖLGƏ HEYKƏLİ

Gördüyüm nə varsa, gözümdə şəkil,

Bütün şəkillərdə kölgə kimiyəm.

Mən dərdi çəkməmiş, dərd məni çəkir,

Kölgədə kölgəsiz heykəl kimiyəm.

Kölgə heykəliyəm,

yüyürən, baxan.

Danışan kölgəyəm, qaçan heykələm.

Üstümə qonanda, diksinir quşlar,

Quşların içində uçan heykələm.

Bir ömrü heykəl tək kölgəyə verdim,

Bir ömrün kölgə tək heykəli oldum.

Hamı ağıllandı məni görəndə,

Hamıya baxanda mən dəli oldum.

Mən də belə dəli,

kölgəsi heykəl,

Gün düşür üstümə, buzum əriyir.

Ürəyim əlimdən süzülüb gedir,

Dilimdə kölgəli sözüm əriyir.

Bulud kölgəsində düşürəm selə,

Kölgəli yağış tək axıram Allah!

Hamı adamlıqdan çıxırsa belə,

Daha heykəllikdən çıxıram Allah!

Addım səsləri

nəbz-nəbz atır

damarlarımda.

Qanım yeriyir-

səslər qanıma işləyir.

Və canımda hər gün

qanım işləyir.

Qanımı üyüdürəm

dəyirmançı kimi.

Üyünmüş qanımı

yeyir ürəyim.

Mən də ürəyimi yeyirəm.

Yeyilməkdən

ürək qalmayıb məndə.

Bir ovuc buğda

qalıb üyütməyə,

bir qaşıq qanım

qalıb içməyə.

Bir-iki addım

səsim qalıb

yeriməyə-

Qanım yeriyir.

-Mən qan ocağıyam,

qansızların içində.

Bir vərəq də doldum.

Neçə vaxtıydı

boş-boş səhifələnirdim.

İndi...

dolu bulud kimi

çevrildim

boş səhifələrin

üstünə.

Cümlələr bir ölü

buludun xatirəsi kimi.

Bir azdan...

xatirə yağışı

yağacaq üstümə.

Bir ölü bulud,

bir dolu vərəq

və yağışlar -

o ölü buludun

xatirəsi tək,

dolu vərəqdən

töküləcəklər payıza,

xəzana,

Mənə.

Mən də vərəğə...

Bir ömrü çoxdaaan

yaşayıb qurtarmışam.

Çoxdaaan xatirələrdə

dəfn olunmuşam.

Hər gün bir olü ağlayır

qəbrimin üstə.

Danlayır məni,

çağırır məni.

Onu tək qoyduğuma görə

qınayır məni.

Qəbrimin torpağı islanır

o ölünün göz yaşlarından.

O ölünün əlindən

qəbrimdə gizlənmişəm.

O ölünün göz yaşlarından

qəbrim çat-çatdır.

Bir gün də

o çatlardan

qəbrimə gün düşəcək.

O çatın görünən yerindən

bu ölü məni görəcək.

Və məni tapdığına

görə sevinəcək.

-Mən harda gizlənim?

HARASA...

Harasa gedirəm atlı, piyada,

Bitmir yolçuluqlar,

Yol üstündəyəm.

Bir ayağım burda, o biri gorda,

Elə tək ayaqlı gor üstündəyəm.

Mən gor adamıyam,

Gorgahı yoxluq.

Hayana baxıram, varı görmürəm.

Yarpaq tökümüdür, adam tökümü,

Adamdan tökülən barı görmürəm,

Bu boyda ömür də boşuymuş demək,

Olumdan ölümə boşdu əlimiz.

Bizim qədərimiz daşlara dönmək,

Kiməsə atmağa daşdı əlimiz.

Mən də daş atanam,

Sən də daş atan,

Şeytana daş atıb daşa dönürük.

Buluda, yarpağa, çiçəyə, ota-

Qanadlı, qanadsız quşa dönürük.

Göylər qatar-qatar quş yolu imiş,

Quşların saldığı yola yolçuyuq.

Ömür başdan-başa daş yolu imiş,

Daşlara yazılan gora yolçuyuq.

Harasa gedirəm,

Hara bilmirəm,

Gah göydə, gah yerdə yol axtarıram.

Yerdə daş yolunda daşa dönürəm,

Göydə quş yolunda gor axtarıram.

Profilimdə kədər cizgiləri -

cızıq-cızıqdı,

ürəyimin nəmli

telləri kimi...

O xətlərə qonur

heç vaxt yuvası

olmayacaq quşlar,

o quşların gözündə

yuva-yuva yaşlar.

Və o quşlar

ürəyimin tellərində

ağı oxuyurlar-

bir ağız nisgil,

bir ağız yuvasızlıq,

bir ağız ayrılıq.

Profilimdə kədər cizgiləri -

qocalmış qarı

əlləri kimi

qırış-qırışdı.

O cizgilər

közü sönmüş ocaqların

küllüyünə çilənmiş

göz yaşları kimi

naxış-naxışdı.

Kədər naxışlarıdı -

ürəyimin əsim-əsim,

sim-sim telləri.

Daha...

daha-

kədərim də qocalıb.

Qocalıb

profilimdə kədər cizgiləri.

SƏNDƏN SAVAYI

İlahi, sən məni mənə çox görmə,

Mənim kimim var ki, özümdən başqa.

Üzümün üzü yox üzümdən ayrı,

Gözümün gözü yox gözümdən başqa.

Əllər də mənimdir, ayaqlarım da,

Ağzımdan soz çıxsa, sözün quluyam.

Yalan öldürürəm düzün yolunda-

Yalanlar içində düzün quluyam.

Addımım mənimdir,

baxışım mənim,

Özgə yerişlərə öyrəşmmirəm.

Elə dəlilikdir naxışım mənim,

Nəsə ağıllara girişəmmirəm.

Dünənki uşağam qarğı at çapan,

Hələ də uşaqlıq havasındayam.

Daşların içində özünü tapan-

Şeytana daş atma davasındayam.

Hələ bu dünyayla alverim təzə,

Nə alıb, nə satıb,

nə vermişəm ki...

Məni öldürməyə hələ tələsmə,

Mən hələ dünyada nə görmüşəm ki...

İlahi, sən məni mənə bağışla,

Mən dəli başından yetiməm axı.

Arxamca bir qız da məni çağırır,

Hər yerdə önümə bir ölüm çıxır.

İlahi, sən məni mənə çox görmə,

Mənim kimim var ki,

məndən savayı.

Bir də ki, bağışla, bağışla yenə,

Mənim yiyəm yoxdur, Səndən savayı.

Saçlarımın bəyazı artıqca,

hörüklərimin ucuna vurduğum

ağ bantları açdım,

qatlayıb bir kitabın

arasına qoydum.

Bir də

o kəpənəkli bantları

ağı çoxalan

saçlarıma vurmadım.

Dənlər ağ bantlar kimi

tel-tel sığallanlb

özləri bağlandı saçlarıma.

Və saçlarımın yaz

yuxusunu qaçırdılar.

O yazla birgə

bantlarımdan

xallı kəpənəklər də

uçdular.

ÇIXIB GEDİRƏM...

Mən çıxıb gedirəm bu yer üzündən,

Qalırsan,

Yer üzü qoy sənin olsun.

Gedə bilmədiyin yerlər də sənin,

Uça bilmədiyin göy sənin olsun.

Bütün arzuların doğsun gün kimi,

Gün doğsun,

O gün də üzünə gülsün.

Bu dünya bitməyən sevincin kimi,

Gözünün içində gözünə gülsün.

Gülü də, günü də, təbəssümü də,

Nə varsa,

adına bağışlayıram.

Səni bu dərdlərin dərdsizliyində_

Səni bu yoxluqdan alqışlayıram.

Götür xoşbəxtlərin xoşbəxtliyini,

Bütün qəhqəhələr sənin səsindi.

Dolmuş buludların göz yaşı kimi-

Çəkdiyim ağrılar mənim bəsimdi.

Bir yola çıxmışam,

Yolum uzaqdı,

Daşım göyərəcək mən itən yerdə.

Bu elə gedişdi -

bu elə haqdı-

Güman eləmirəm dönməyə bir də.

Gümanlar içində ömür də güman,

Mən də bir ömürlük gümandan keçdim.

Vaxtın axarında

axdım vaxtımdan-

Zamanın içində zamandan keçdim.

Mən çıxıb gedirəm,

Bu yer, bu da sən.

Nə varsa, nə yoxsa, qoy sənin olsun.

Bu yerin üzünü sənə verirəm.

Bu yerin altı da qoy mənim olsun!...

NƏYİMƏ SEVİNİM...

Nəyimə sevinim,

sevinim nəyə?

Bəlkə saçlarımda dənə sevinim.

Hər gün öz günümə ağlayım belə -

Hər gün ağladığım günə sevinim.

Bəlkə ürəyimin qəminə gülüm,

Sonra da o qəmdə durum, oynayım.

Bulud gözlərimin nəminə gülüm,

Yağışda boynumu burum, oynayım.

Bəlkə su sonası olum bu nəmdə,

Hər gün gözlərimin suyunda süzüm.

Qara qarışqalar qanadlananda-

Mən də bir qarışqa toyunda süzüm.

EH...

Vallah bu dünya gülmür üzümə,

Daha dodağımı qaçırtmır heç nə.

Düşmür sümüyümə nə bir zümzümə,

Nə də ürəyimi uçurtmur heç nə.

Baxıb gülənlərə,

sevinənlərə,

Mən də dəli kimi gülmək istədim.

Hamının yerinə sevinib elə,

Kiminsə yerinə ölmək istədim.

Daha mənnik deyil açılan sabah,

Sabahda o qızın gülüşü yoxsa.

Əgər bir ömürün gedişi varsa-

Əğər bir ömürün ğəlişi yoxsa.

RAMİZ RÖVŞƏN ADLI ŞAİRƏ

Havası çiskindir mən tərəflərin,

Külək də yağmağa bulud gətirir.

Yağışın dalınca günəş görünür,

Günəş də sabaha ümid gətirir.

Ümid eləyirəm hər gələn günə,

Ümid eləməyim özümə qalır.

Adım başdaşıdır hər ölən günə,

Öləni ağlamaq gözümə qalır.

Küləklər səngimir mən tərəflərdə,

Bir az xatirəm var,

süpürüb gedir.

Sevdiyim şair də şeirlərində,

Dünyanın üzünə tüpürüb gedir.

EH,

Sənə nə deyim ay Ramiz Rövşən!

Səni də dünyama gətirdi bulud.

Səni tanıyandan sonra bilmişəm-

Yağan yağışlara çətirdi bulud.

Mən də o çətirin altında hər gün,

Güllü yağışlara bulud açıram.

Yelli küləklərin içindən ötüb,

Özümdən qaçıram,

Sənə qaçıram.

Bilirəm,

bilirəm dünyan gözəldir-

Nə varsa xeyirdir- sənin tərəflər.

Alnında yazı da elə şeirdir -

Şeirdir,

şeirdir- sənin tərəflər.

Yağış çiçəkləyir, gün çiçəkləyir,

Ölüm çiçəkləyir Sən tərəflərdə.

Yolun bu tərəfə düşməsin Şair,

Payıza düşərsən Mən tərəflərdə.

BİR AZ DA ....

Mən bir az özümə dönmək istədim,

Bir az da istədim özümə gəlim.

Bir az dikəlməyə əlimdən tutum,

Gözümdən baxmağa gözümə gəlim.

İstədim özümü oxuyum söz-söz,

Elə oxuyum ki,

sözüm qurtarsın.

Ömür xatirədir, vərəği üz -üz,

Üzündən oxuyum,

üzüm qurtarsın.

Bir az da istədim qalam özümlə,

Özümdən hal biləm, görüm necədir.

Görüşmək istədim ölən özümlə,

Bir baxam görəm ki, ölüm necədir.

Necədir yaşamaq öləndən sonra,

Hələ diri-diri necədir ölmək.

Hər dəfə ölümü görəndən sonra-

Necədir təzədən ölmək-dirilmək.

Mən bir az özümdən çıxıb getmişdim,

Mən bir az sözümdən çıxıb getmişdim.

İzimi, səsimi, baxışlarımı -

Özüm öz içimə yığıb getmişdim.

İndi də qayıtmaq durub yolumda,

Nə vaxt dönəcəyəm,

hələ bilmirəm.

Gedəndə özümdən çıxdım bir anda-

İllərdir özümə gələ bilmirəm.

Mən bir az istədim,

istədim bir az...

Bu Vətən şəklidi -

ürəyimin başında

gəzdirirəm.

Hər ürəyim

döyünəndə

bu şəkil

diksinirdi.

Tup-tup,

gup-gup

əsirdi.

Minarəsi uçulmuş,

yollları qırılmış,

atları ölmüş,

igidləri itmiş,

üzünün suyu

getmiş-

bir ağ-qara

şəkildi.

İndi, indi

ürəyimin başında

o şəkil döyünür,

o şəkil əsir.

Hər o şəkil

döyündükcə

ürəyim diksinir.

Ürəyim şəkildi...

ÖLÜ ŞƏHƏRDƏ

Bu şəhər deyəsən sənin şəhərin,

Binası sənindi, damı sənindi.

Kölgəsi, heykəli, dilənçiləri-

Böyüklü-kiçikli hamı sənindi.

Küçələr adına yazılıb sanki,

Payız ağacları sənə oxşayır.

Elə bil saçındır işıq telləri -

İşıq dirəkləri kimə oxşayır.

Dəniz də sənindir, dalğaları da,

Hər gün sularında gəmin qərq olur.

Dərddir bu şəhərin nağılları da,

Biri var-biri yox-

sənə dərd olur.

Sən bu nağılların başında varsan,

Mən bu nağıldakı yoxda itmişəm.

Gəzdirmə gözünü,

tapa bilmərsən,

Mən bu nağıllardan çıxıb getmişəm.

Şəhər nağılıdır sənin nağılın,

Şəhər nağılına uymadım nəsə.

Bir kənd nağılıydı mənim nağılım -

Bir kənd nağılından doymadım nəsə.

Ayrıldı yolumuz şəhərə, kəndə,

Dəniz sənin oldu, arx mənim oldu.

Sən biri vardaydın, mən biri yoxda -

Var sənin olanda, yox mənim oldu.

Boynunu bükürsən küçədə, tində-

Bu şəhər aldatdı çox fağırları.

Şəhər nağılları qurtardı səndə,

Mənimlə başlayır kənd nağılları.

Bu şəhər deyəsən

Ölü şəhərdi,

Məni bu şəhərə çəkən ruh imiş.

Nağıllar qurtarıb,

daha səhərdi-

Nə biri var imiş, biri yox imiş.

ÇÖL haqqında...

Mən onda saçımı sünbül hörürdüm,

Mən onda donumu güllü geyirdim.

O qədər gün altda rəngim dönürdü-

Uşaqlar adıma çilli deyirdi.

Səhərdən axşama çöl mənim idi,

Gah elə qaçırdım,

belə qaçırdım.

Birindən küsəndə, inciyəndə də,

Başımı götürüb çölə qaçırdım.

Elə xoşbəxt idim -

Çölçü olanda,

Çöldən ayağımı evə yığmırdım.

Bir çöl uşağıydım elə onda da-

Bir ev uşağı tək evə sığmırdım.

Eyyyy

Mənim ən gözəl günüm- Çöl günü-

Kollarda, koslarda, daşlarda qaldı.

Qaçışım nallara hopdu od kimi-

Uçuşum göydəki quşlarda qaldı.

Atlı qarışqalar atlandı getdi,

Arılar güllərin südünü sağdı.

Heyy... çölün düzündən karvanlar ötdü,

Heyy... çobanaldadan yağışlar yağdı.

Kimi çəpər çəkdi, kimi ev tikdi,

Daha o çöllərdə çöllük qalmadı.

Kimi bağça saldı, kimi yer əkdi-

Mənim oynamağa yerim olmadı.

Mən onda bir çölçü qızcığaz idim,

Ömrün çöllərində təpik döyürdüm.

Bu çölün düzündə hələ yaz idi-

Mən onda saçımı sünbül hörürdüm.

Göz yaşlarım

gül-gül gülləyir

gözlərimdə.

Göz yaşlarımın

gülünü dərirəm

kipriklərimlə.

Və gülləmiş

göz yaşlarımın

qoxusunu gəkirəm

ciyərlərimə.

Göz yaşlarımdan

dərdlərimin

ətri gəlir.

HƏRƏSAN...

Məni unutdurar təzə səs-nəfəs,

Fikrini dağıdar təzə dostların.

Üzümün kədəri üzünə düşməz,

Üzünü güldürər məzə dostların.

Təzə tanışların ən yeni dünyan-

Yeni dünyalarda yeniləşərsən.

Daha hamı ilə ayaqlaşarsan,

Daha hamı ilə eyniləşərsən.

Adımı yadından silərsən belə,

Mən adlı bir dostun olmamış kimi.

Üz-üzə gələndə keçərsən hələ-

Üz-gözüm yadında qalmamış kimi.

Məni unutdurar yeni dostların,

Mənli xatirələr üşüdər səni.

Bir kağız gəmidə üzən xəyalım,

Yağışdan quruya düşürdər səni.

Sən yeni adamsan.

Yeni dostlara

Bir ayrı özünü tanıtdırarsan.

Üzünü üzümdən çevirib,

Sonra...

Gözümü gözünə unutdurarsan.

Məni unutdurar təzə nə varsa-

Təzə həyatında

yoxam- görərsən.

Ayılıb yxudan

hövlank,

hərəsan-

Məni görmək üçün yuxu görərsən.

Ürəyimin qapısını az döy!

Barmaqların ürəyimin

qanına batacaq.

O qədər döyəcəksən ki,

axırda o qapını

tanımadığın

biri açacaq.

-Kimsən deyəcək.

-Mən mənəm,

bəs sən kimsən-

deyəcəksən.

-Mən də DƏRDƏM-

deyəcək,

keç içəri,

dərdləşək!

KÜLƏKLƏR oxuyur...

Küləklər oxuyur ömrümü indi,

Küləklər ömründə bitirdi məni.

Küləkli dünyaya,

bulud içində

Bəlkə də küləklər gətirdi məni.

Küləklər oxuyur adımı həzin,

Mən bu küləklərdən keçib gedirəm.

Daha yer üzündən silinsin izim,

Daha küləklərə köçüb gedirəm.

Küləklər oxuyur,

qırçın küləklər,

Dünya küləklərin, Mənim deyilmiş.

Gəlmişdim küləklə,

gedim küləklə-

Bu yer də, bu göy də küləklik imiş.

Küləklər oxusun,

Mənim yerimə,

Mən daha bu yerdə olmayacağam.

Hər gün məktub kimi

Sənin ömrünə-

Oxuyan bir külək yollayacağam.

TƏZƏ KÖHNƏYƏM

Təzə heç nə yoxdur,

hər şey köhnədir.

Bu dünya köhnədir, mən də köhnəyəm.

Gün vuran baxtımın altında durub,

Dedim kölgələnəm,

baxdım kölgəyəm.

Nə dedim,

Gördüm ki, köhnədir sözüm.

Təzə söyləməyə qalmayıb nəsə.

Köhnədir baxışım, köhnədir üzüm -

Mən də köklənmişəm bir köhnə səsə.

Köhnə cığırlardan keçib gedirik,

Elə bilirik ki, təzə cığırdı.

Dünyaya təptəzə heç nə demirik-

Dünyanın nağılı-

KÖHNƏ nağıldı.

Ulu babalardan uludur Cırtdan,

Biz hələ Cırtdanı uşaq bilirik.

Qorxuruq işığın gəldiyi səmtdən,

İt hürən tərəfi işıq bilirik.

Köhnədir sevgilər, ayrılıqlar da,

Çox şeyi düz tutub tərs oxuyuruq.

Göz-gözü görməyən qaranlıqlarda -

İşığa çıxmağa dərs oxuyuruq.

Hava da köhnədir,

Külək də köhnə,

Köhnə havalara havadı ömür.

İçində dərd doğan, bala çıxardan -

Hörmüçək torundan yuvadı ömür.

Təzə heç nə yoxdur,

şəklini çəkəm-

Xəncərə köhnə qın, saza köynəyəm.

Təzə köhnəliyə Səs kökləyirəm-

Köhnə təzəlikdə təzə köhnəyəm.

BİLMƏMİŞ OLMARSAN...

....bu da istəyənlərə sevgi şeiri...

Bilirsən, qapını döyən mən idim,

Sən açdın qapını...

Mən də gizləndim.

Baxdın qaranlığa,

nəsə görmədin.

-Qapını döyən kim-

dedin, səsləndin.

Bilirsən, daş atdım pəncərənizə,

Yenə də boylandın,

heç kəs yoxuydu.

Gözündə həsrətin payızı gözəl,

Payızda həsrətin adı yuxuydu.

Bilirsən, yolunda durardım hər gün,

Hər gün mənə köçüb,

məndən köçərdin.

Harasa gedəndə məndən gedərdin,

Hardansa gələndə məndən keçərdin.

Bilirsən, əllərim qururdu qaldı,

Donu açılmadı,

əlindən tutam.

Adımın üstündən xətlər adladı,

Adımı çəkmədin

dilindən tutam.

Mən gözəgörünməz bir ömür sürdüm,

Sən gözə görünən...

Gözüm kimiydin.

Məni heç görmədin,

mən səni gördüm-

Bilirsən, bilməmiş olmarsan, yəqin!

Havalar çənniyir , anam.

Qonub gözümün içinə

gözümün ağını,

qarasını

dərd quşu dənniyir, anam!

Ürəyimin dağınnan da

üzümə bir külək əsir.

Öz dağımın havasınnan

dağ havası vurur məni-

dərdim təzələnir, anam.

Təzələnir dərdim Allah.

Təzələnir

gözümdəki yaşlar belə,

ahlar belə.

Təzələnən dərdim kimi

Allah, məni də təzələ!

Şəklini çəkdi gözlərim.

Hər kiprik qırpımında

bir anın dondu,

gülüşlərin kimi.

Bir anın şəkil oldu

gözlərimin qarasında.

İndi gözlərimin ağı

şəkillərinin

surətini çıxardır.

Gözlərimdən

şəkil-şəkil,

yaş-yaş

surətin çıxır

gilələnmiş yaşlarla.

Və səni şəkil -şəkil

ağlayıram,

şəkillərini yaş -yaş

tökürəm

gözlərimdən.

Şəkillərin yayılıb

üzümə,

gözümə,

ömrümə.

Əl yaylığım da islanıb

şəkillərindən,

göz yaşlarımdan.

Nəm-nəm

şəkillərin baxır mənə

əl yaylığımdan.

YETİMLİK

Mənə bu yetimlik yaraşmadı heç,

Özüm də bilmirəm nədən yetiməm.

Hə,

bir az bahardan, bir az ümiddən,

Hə,

ən çox dünyada səndən yetiməm.

Könlümü oxşayan nə varsa yetim,

Göylərdən ən yetim buludlar axır.

Ən yetim küləklər ömrümü ütür,

Ömrümə ən yetim yağışlar yağır.

Torpaq çiçəkləyir,

yağışdan sonra,

Bütün çiçəklərin adı bənövşə.

Tutub əllərindən həsrət bənd qurar-

Bəndinə mən adlı bir yetim düşər.

Elə bənddənərəm,

bənövşə kimi,

Kolların dibində dərdim bükülər.

Çatlardan üzümə qəm düşən kimi -

Hardansa qəbrimə yağış tökülər.

Yağışı səngiməz, qarı səngiməz,

Ömür də payızdan payızı yığar.

Gözümdə qışlayar bir bənövşə qız,

O qızın gözündən yetimlik yağar.

Mənsiz yetim qalar elə dünyam da,

Xatirə başdaşım bir yetim heykəl.

O ağ bantdan da çox,

güllü donnan da-

Mənə bu yetimlik yaraşır bəlkə.

Uşağıydım,

uşaqlığın yollarında

çox az çəkdi yolçuluğum.

Bir az ora qaçdım,

bir az bura.

Bir az çıxdım ağaclara,

düşdüm nağıllara.

Sonra...

bitdi uşaqlıq.

Uşaqlığın ardınca

həmişəlik qış

düşdü ömrümə-

yolları buz,

havası don.

İndi qış havasındayam,

qışa düşmüşəm.

Yaxşı bilirəm...

bilirəm ki, uşaqlığımda

bir daş atmışdım,

qaranquşa dəydi.

O qaranquş öldü.

Gözündəki yaşı

ağlamadan öldü,

gözləri dolu öldü.

Gözlərinin dolusunda

bir mənli yaz apardı,

bir yazlı qız apardı,

bir gülən üz apardı .

O vaxtdan...

Qışa düşdüm,

bir quş qarğışa düşdüm,

bütün yollarım

bir ölü qaranquşa düşdü.

Böyüyəndən sonra

anladım ki,

qaranquşa o daşı

mən atmamışdım.

O daşı güzgüdən

mənə baxan

bu qarı atmışdı.

Bu qədər ayrılıqdan sonra,

Dönmək...

Bir də ayrılıq gət irməkdi

ayrılıqlara,

bir də payız gətirməkdi

payıza,

sənsizlik gətirməkdi

sənsizliyə...

Bir də yenidən

ölüm xəbəri gətirməkdi

mənsizliyə.

Taa heyrətim qalmayıb

heç nəyə-

nə qışda qaranquşun

gəlişinə,

nə yayda yağan qara,

nə baharda xəzana,

nə də özümə.

Adımı da unutmuşam

çoxdan.

Bilirsən nə vaxtdan?

Özüm özümdən

QARA KAĞIZ alandan.

O qara kağızı

hələ də saxlayıram.

Hələ də özümü

qara kağız kimi

oxuyuram!

ƏCƏL

Bezib öz yükünü çəkməkdən belə,

Ha qaç ki, özündən qaça biləsən.

Qurtulub səsindən, baxışlarında n,

Üzündən-gözündən qaça biləsən.

Qaçasan,

ardınca bir atlı çapa,

Yerdə gizlənməyə yerin olmaya.

Bir səs də axtarıb, səsini tapa,

Səsini uçurdan göyün olmaya.

Nə canın,

nə ruhun dilinə yata,

Adına nə varsa adından çıxa.

Əl atıb qolundan bir atlı tuta,

Onu tanıdığın yadından çıxa.

Təzədən qaçasan,

uzaqlaşasan,

Hayana getsən də, gələ bu atlı.

Qorxudan gülməyə yadırğayasan,

Hər yerdə üzünə gülə bu atlı.

Görəsən,

yer də yox, göy də yox sənə,

Ömrünü-gününü bu qaçış yorur.

Hara gedirsən get,

baxırsan yenə,

Önündə əcəl tək bu atlı durur.

Onda bilərsən ki,

Kimdir bu atlı,

Səndən nə istəyir, sənə nə deyir.

Sonra da görərsən,

elə SƏN adlı,

Gözünə təptəzə bir qəbir dəyir.

Kor kimi gəzdirdim əllərimi

qaranlıq divarlarda.

Qaranlığın divarları

bumbuz kəsdi nəfəsimi,

əllərim sırsıra bağladı.

Arada zəif günəş

saçağı düşəndə

əllərimin sırsırasından

göz yaşı damır,

əllərim yaş-yaş əriyir.

Qaranlığın divarları da soyuq,

əllərimin havası da.

Və bu soyuqluqda

əllərim havalıdı hələ.



Bir Xışma Xəyalam-Qoşu Esmira Tebriz-Turuz-1012

92

Əllərimin havasına

keçirəm qaranlıqdan.

Bir qapı axtarır əllərim,

çıxa bu yoxluqdan-

bu buz yoxluqdan,

bu soyuq yoxluqdan.

O qapını tapsa-

əllərimin havasına,

əllərimin ardınca

o qapıdan keçəcəyəm.

Görəcəyəm ki,

elə yoxluğa keçmişəm.

Bura bizim ev deyil!

Bura mənim evimdir-

bircə mənim adımadır.

Evin sənədində də

belə yazılıb.

Burda məndən başqa

heç kim yaşamır.

Mən tək yaşayıram burda.

Bizim ev olanda-

qonaqlı-qaralaıydım,

qonaq sevəniydim,

qonaqpərvəriydim.

İndi MƏNİim evimdə

qonaq istəmirəm,

qonaq qəbul eləməyi

sevmirəm.

Ürəyim əsir,

addım səs ləri gələndə.

Elə bilirəm ki,

kimsə qonaq gəlir mənə.

-Eyyy, ey!

Hamı eşitsin!

Mən qonaq sevən deyiləm.

Burda heç kimi

görmək istəmirəm.

Çox xəsis ev yiyəsiyəm-

Sizinlə heç nəyimi

bölə bilmərəm.

Burda qonaq sevmirəm.

Hamı qalsın öz evində.

Qoyun mən də,

tək yaşayım evimdə,

qonaqsız qalım

QƏBRİMDƏ!

Bu boyda

dünya uçurtdun üstümə.

Bir dünya xarabalığın

altında qaldım.

Kədərli nə varsa,

ağrılı nə varsa-

hamısını gülə-gülə,

elə-beləcə

sən verdin mənə.

Elə kədərliyəm ki...

Dərd üstündə dərdim,

dağ üstündə dağ ım,

ağrı üstündə ağrım...

Bilirsən,

necə ağrılıdır,

təmənnasız paylarının

içində yaşamaq.

Və verdiklərinin

hamısının içində gülmək.

Xəfifcə gülürəm,

verdiklərinin hamısı

bu xəfiflikdə,

dodaqlarımda

bir qaçım təbəssümdü.

Sən mənə o qədər

dərdlər, əzablar

verdiyinə rəğmən -

Mən də bircə

təmənnasız

təbəssümümü

verirəm sənə.

Geyindir dodaqlarına

təbəssümümü.

Güldüyüm kimi gül,

yaşadığım kimi yaşa,

öldüyüm kimi öl!

Heç geriyə qaytarma da.

Təbəssümüm sənindi daha,

geyindir dodaqlarına.

-Sağlığına qismət!

Nə qədər qaçıram, qurtarmır yollar,

Su yolu,

göy yolu,

yer yolundayam.



Bir Xışma Xəyalam-Qoşu Esmira Tebriz-Turuz-1012

94

Hər yandan Sim-simə aparır yollar,

Qapısı bağlanmış sirr yolundayam.

Gəldiyim yolların başı da tilsim,

Dünya tapmacadır,

aça bilmirəm.

Bu yerin, bu göyün arasındakı,

Aralıq içindən qaça bi lmirəm.

Döyüküb qalmışam bu aralıqda,

Kilidli fikirlər yorur beynimi.

Ağır qıfılların yükü altında,

Dünyanın sirr yükü əyir çiynimi.

Çarəsiz halımla yol yorğunuyam,

Ömrüm də yolların ömründən gedir.

Yük kimi düşmüşəm ANA boyundan-

Yollar da yüklənib ta məndən gedir.

Yolları yolumda yola vermişəm,

Nə tilsim açanam,

nə sirr açanam.

Özümü yollarda ələ vermişəm -

Qoşulub ölümə mən də qaçanam.

Açılmaz sirləri, açılmaz daha,

Hər gün bizi udar,

acar bu yollar.

Yerin qulağına mən olmayanda-

Sim-simin sirrini açar bu yollar!

Gözlərimdən keçirsən,

ürəyimdən keçirsən,

ömrümdən keçirsən.

Keçirsən ya xəyal kimi,

ya gerçək kimi-

elə fikrimdə sən.

Düşüncələrim,

fikrim sən-

sən, sən-

fikrimin sənindəyəm.

Gözlərimin,

ürəyimin,

ömrümün

sənindəyəm.

Gah ora qaçırsan,

bura qaçırsan.

Gah ordan keçirsən,

burdan keçirsən.

Elə hərəkətdəsən-

dayanmağın yoxmu sənin?

Yuxularım da sənsən.

Gözümü açan kimi

yenə də qaçırsan.

Qaçırsan,

qaçırsan-

fikrimdən,

yuxumdan,

gözlərimdən,

ömrümdən,

MƏNDƏN.

Eyyy, ey!

Bilirdim...

-Hardan bilirsən deyirdin.

Bilirdim...

-Kim dedi deyirdin.

Bilirdim...

Bildiyimə heyrət edirdin.

Bilirdim...

-Bilmədiyin şeyə

qurd düşər deyirdin.

Bilirdim...

Deyirdim də..

İndi hər şeyə

qurd düşüb.

ODEYY...

Odeyy..

oralarda...

bir qız oynayırdı uşaqlarla.

Hamıdan dəliydi,

qayğısızıydı, gülməliydi.

Saçları hörüklüydü,

dodağı düyməliydi.

Dodaqlarını

kədərə düymələmişdi.

Kədərin düyməsini

açan yoxuydu.

Amma,

Kədər də KƏDƏRDİ ha...

O qızı çox güddü,

ardınca çox düşdü,

getdi, gəldi...

Hər yerdə o qızın

dodağının düyməsini

açmaq istədi.

Qız da çox güclüydü-



Bir Xışma Xəyalam-Qoşu Esmira Tebriz-Turuz-1012

96

Kədər o qıza

güc gələ bilmirdi.

O qızın

düyməli dodaqlarından

təbəssüm uzaq olmurdu ki,

kədər də yaxın dura.

O qız gülüş-gülüş böyüdü,

qəhqəhələrdə boy atdı,

təbəssümlərdə yaşadı.

Yaşadı....

Odeyy...

oralarda,

lap uzaqlarda-

mən gördüm kədəri.

Gördüm kədərin hiyləsini.

Gördüm necə açır

o qızın dodağının düyməsini.

O qız da uşağıydı,

bir dəfə inanmadı,

iki dəfə inanmadı,

sonra inandı kədərə.

İndi o qızın dodaqları

açıq qapıdı kədərə.

Beləsinə də kədər keçir,

eləsinə də kədər keçir.

Kədərin qapılarını,

kədərin küləkləri

əsim-əsim əsdirir.

Əsdirir bir qızın

düyməsi itmiş

dodaqları kimi.

Odeyyy...

oralarda...

lap uzaqlarda...

Bir qız düymə axtarır

toz-torpağın içində.

Elə bilir ki,

oynayanda,

o düymə qopub,

düşüb yerə.

HƏR VAXTIN XEYİR

Bax belə, bir gün də keçdi beləcə,

Yenə də ömrümdən gün yola verdim.

Bir az səhər çağı, bir az günorta,

Bir az şər vaxtından qəm yola verdim.

Kədəri ayrıdı axşamüstünün,

Gözünü açmamış gecəsi düşür.

Dəyişən fəsilin,

doğulan günün,

Bilmirsən, payına neçəsi düşür.

Əqrəblər zamanın ömür ölçəni,

Ömrümüz ölçülür vaxtla, saatla.

Hər anın öz hökmü verir hökmünü,

Əqrəblər ölümü bölür həyatla.

İkiyə bölünmüş dünyadı ömür,

Bir üzü qaradı,

bir üzü ağdı.

Rənglərin içində çalarlar ölür,

Baxırsan, qara da, ağ da yamaqdı.

Gözündən süzülür hər günün rəngi,

Gözünün səsləri rəngbərəng axır.

Bircə dəyişməyir ölümün rəngi,

Hamıya bir rəngin vaxtından baxır.

Beləcə,

ömründən bir gün də keçir,

Didilən günləri yelə verirsən.

Saatlar ömrünü əqrəblə biçir,

Ömrü saatlarla yola verirsən.

Ömür belə itir,

gün belə itir,

Gözünə qocalmış bir zaman dəyir.

İçindən zaman tək son nəfəs ötür,

Vaxtsız pıçıldayır:

-Hər vaxtın xeyir!

Gözlərinə geyindirə

bilməzsən baxışlarımı.

Baxışlarım gözlərimi

geyinib çoxdan.

Baxışlarım gözlərimin

qiyafəsidir.

Boğazının tellərinə

taxa bilməzsən səsimi.

Səsim ürəyimdən axır.

Gərək ürəkqarışıq

verəm sənə.

Gərək havamı da,

suyumu da,

nəfəsimi də-

Özümü də

köçürəsən özünə.

Məni geyinib

MƏN olasan.

Sonra da düşüb

küçələrin canına



Bir Xışma Xəyalam-Qoşu Esmira Tebriz-Turuz-1012

98

itirdiyin özünü

axtarasan.

Özünü tapmayanda

dəli-dəli ağlayasan.

Ağlama!

Sən məni

geyinə bilməzsən.

Mən səni

çoxdan soyunmuşam!

SƏSİMİN HAVASI

Döydüyüm yollarda yollar döyənək,

Döyülə-döyülə mən də ləliyəm.

Səsimi gəzirəm əl ağacı tək,

Dirənib səsimə qalxam, yeriyəm.

Kor kimi qalmışam aralıqlarda,

Vurnuxub aradan çıxa bilmirəm.

Səsim ciliklənib,

itib yollarda,

Səsimi yollardan yığa bilmirəm.

Hər daşa, yarpağa çilənib səsim -

Durna qatarının içindən düşüb.

Ötən havalara köklənən kəsəm,

Səsimin havası kökündən düşüb.

Daha köklənməyə nə səs, nə ün var,

Səsimi itirib,

səssizəm indi.

Məni səs aparıb məndən bir zaman,

Mən səsdən düşmüşəm,

mənsizəm indi.

İllərdi beləcə, sərsəri kimi,

Hələ də yollarda səs axtarıram.

Eheyyy,

İtən adam, qaytar səsimi,

Mən sənə gəlməyə iz axtarıram.

İlan qabığı tək soyulub səsim,

Səsimin səsinə bir kimsə gəlmir.

Yel vurur,

qabığım yellərdə əsir,

İçindən nə səda, nə də səs gəlmir.

Səsim əl ağacı, mən də kor olmuş ,

Səsin havasına əlim yeriyir.

Yeri səssiz adam,

yüyür pir olmuş,

Sənin də havana ölüm yeriyir.

O çoxdanıydı elə,

sarıca hörüklərimin

kürəyimdə atlandığı.

Adımın nənələrimin dilində

şipşirin adlandığı.

Dəli qaçmağım, oynamağım.

Təpəl quzum itəndə,

zar-zar ağlamağım.

Hər səhər, hər axşam

atamın qolundan sallanmağım.

O çoxdanıydı elə-

nənəmin dizlərini

mütəkkə bildiyim,

hər gecə eyni

nağılları dinlədiyim,

eyni qəhrəmanları sevdiyim.

O çoxdanıydı elə-

çərpələng uçurtuğum,

çərpələngin qanadlarında da

bir uşaqlıq uçurtduğum.

Uçdu, uçdu, hardasa

ilişib qaldı o çərpələng-

qanadlarında MƏN.

İndi yerlərə baxıram

uçduğum göylərdən.

Ha göz gəzdirirəm

özümü görmürəm,

baxışımı, səsimi,

üzümü görmürəm.

Mən üzsüz itmişəm deyəsən...

Üzüm də yoxdur ki,

tapalar məni.

Nə ayaq izim qalıb,

nə əl izim-

MƏN izsiz caniyəm,

bir uşaq öldürmüşəm.

Öldürüb çərpələngin

qanadlarına gömmüşəm.

İndi o uşağın ölü gözləri

göylərdən ölü-ölü süzür yerləri.

Süzür məni,

süzür üzsüz üzümü,

gözsüz gözümü-

o uşaq tanımır bu ölünü!

O çoxdanıydı elə...

lap çoxdan...

o uşaq məni tanıyanda.

YAŞAMAĞIN ADI...

Yaşamağın adı olmayanda-

bu dünya da,

dünyadakı gözəlliklər də

görünməyəcək gözünə.

Nə əllərin,

nə ayaqların,

nə də ürəyin

baxmayacaq sözünə.

İlin dörd fəsli yaz olsun.

Olsun....

O yazın yaşıllığı da

oxşamayacaq səni.

Sən ancaq o yazda

qış yaşayacaqsan,

o yaz yaşamayacaq səni.

Nə gülməyə

dodaqların qaçacaq,

nə sevməyə ürəyin uçacaq.

Oynaya bilməyəcəksən

oyunların havasına.

Oynada bilməyəcəksən

qollarını, əllərini.

Qaralda bilməyəcəksən

çallaşıb yumağa dönmüş

qar-qar tellərini.

Özünü də unudacaqsan,

sözünü də.

Adını da unudacaqsan,

yadını da.

Bir gün tanımayacaqsan

özün boyda adamı da-

Yaşamağın adı olmayanda.

-Yaşamağın adı nə?

Alma ağacı da çiçəklədi,

gilənar da,

gilas da.

Hələ iniş il əkdiyim

ərik ağacı da

bir-iki çiçək açdı-

axı Yazdı.

Yazda yer üzü çiçəkləyir-

çəmən çiçəkləyir,

çöl çiçəkləyir.

Suların üzündəki güllər də,

otluqdakı cincilimlər də,

nanələr də puçur-puçur

çiçək açır.

Bir qurumuş

şəftəli ağacımız varıydı.

Bu il möcüzə baş verdi-

o quru ağacın qupquru

budağının biri çiçəklədi.

Hər yaz belədi...

Bilirsən ki, yazdı.

Yazdı...

Mən də çiçəkliyəm,

Gözümün yaşları

su gülləri kimi,

saçımda dənlər

qar dənəcikləri kimi,

içimdə dərdlər

quru budaqlar kimi

çiçək açır.

Mən də çiçəkliyəm.

Yazda bahar gətirən

qaranquşlara

payızdan baxıram.

Yazdı...

Yazda bəs niyə payızdı?

MONTAJ

Bir film çəkmək istəyirəm

həyatımdan.

Uşaqlıqdan indiyə kimi.

Rəngli istəmirəm-

ağlı-qaralı olsun,

nənəmli-babamlı olsun,

əmimli-atamlı olsun,

kadrlar doğma adamlarla dolsun,

içində hamı olsun.

Olsun...

Baxıb hamıya, sevinəm,

sevincdən başıma hava gələ,

hamı da bu qız dəlidir- deyə,

hamı da dəlliyimə gülə.

Hamı da həyatda ola.

Ola, nə ola...

Bir film çəkmək istəyirəm

həyatımdan.

O kənddən,

o adamlardan,

o günlərdən...

Xatirələrdən...

xatirələrdə xatirə filmi

çəkmək istəyirəm.

Sonra da hamıyla,

hamıyla oturub

o filmə baxmaq istəyirəm.

Onda hamı görər ki,

necə film çəkmişəm.

Hamı heyrətlənər ki,

hanı o filmdə

UŞAQLIQDAN bu yana.

Mən də deyərəm ki,

Montaj eləmişəm !

ƏN SONDA...

Ən sonda qapı da örtülər tamam,

Ən axır qapımı örtüb gedərəm.

Üzümü-gözümü doğma qapının-

Üzünə-gözünə sürtüb gedərəm.

Son dəfə baxaram həsrtətlə ona,

Baxaram,

həsrətin qapısı kimi.

Düşərəm əlinə, ayaqlarına,

Öpərəm üzündən doğması kimi.

Məni saxlamağa gücü də olmaz,

Ağlayar arxamca,

ağlayan qapı.

Hər gün çırpılmaqdan,

örtüb-açmaqdan,

Ömrün qapısı tək laxlayan qapı.

Üzünə nə qədər yumruqlar dəyib,

O qədər döyülüb, çırpılmısan ki...

Yağışlar isladıb,

gah da gün döyüb,

Məni qorumusan, balanam sanki.

Elə vaxt da olub, kədər gələndə-

Kədərin üzünə açılmamısan.

Dərdlərin ağzından vurmusan sən də -

Mənim sevincimi uçurmamısan.

Sən açıq qapısan,

mən səndən keçdim,

Səni unutmaram qapı, ay qapı!

Ömrümün qapısı örtülməliydi,

Qəbrimin qapısı gözləyir axı .

Taybatay açılmış qapıyam mən də,

Bir qapı ömrünə ömür biçmışəm.

Ən sonda adlayıb özüm-özümdən,

Özüm öz qapımda,

MƏN-dən keçmişəm.

NAR ÇİÇƏYİ

Rəsmi belə çəkmirlər,

şeiri belə yazmırlar,

nisgili belə oxumurlar.

Belə ölmürlər...

Belə ölmürlər, nar çiçəyi!

Bir bax,

nar ağacına bax,

budaqlarında bir

çiçəyi də yoxdur.

Hamısını küləklər

töküb yerə.

Bir addım da atsan

solmuş nar çiçəklərinə

batarsan, dizinə qədər.

O çiçəklər bar verməmiş

töküldülər, töküldülər.

Bax, ömrüm də elədir-

Günlər, aylar, illər

nar çiçəkləri kimi

küləklərdə didildilər.

Mən də bu solmuş çiçəklərin,

bu susuz günlərin

içində qaldım dizə qədər.

Bu solğunluqda,

bu susuzluqda

elə bilirsən ki, şeir yazıram,

elə bilirsən ki, rəsm çəkirəm,

nisgil oxuyuram.

Görmürsən ki,

bu ağacın dibində,

nar çiçəklərinin

ölü dövründə,

rəngsizliyin rəngində

səs-səs, söz-söz, rəng-rəng

KƏDƏR rəngləyirəm.

Qoy, rəngləyim bu ömrü,

rəngləyim qurtarım!

Onda görəcəksən

kədərin rəngini,

onda eşidəcəksən

kədərin səsini.

Onda tanıyacaqsan məni-

solmuş nar çiçəklərinə

batmış kədəri.

Mən KƏDƏRİ rəngləyirəm -

KƏDƏR MƏNİ!

MƏN Kİ, GÖZƏL DEYİLDİM

Bütün gözəllikləri sevdim.

Gözümlə gözəl nə varsa,

hamısını çəkdim-

Kolun dibində

bir bənövşə ürkəkliyini,

ağacda titrəyən

bir yarpaq kövrəkliyini,

bir dünya təmizliyini,

təmizliyin gözəlliyini.

Bütün gözəllikləri

baxışlarımla

dənlədim bir-bir.

Yer gözəl,

göy gözəl,

dünya gözəl-

bu gözəlliklərin içindəki

gözəllilklərdəyəm.

Payız gözəlliyində,

yay,

qış,

yaz gözəlliyində.

Gözüm-könülüm

gözəlliklərlə doludur.

Dünya gözəllikdir...

Gözmü açandan

hər şeyi gözəl gördüm,

gördüyüm dünyaya

gözəl dedim.

Buluda,

yağışa,

küləyə,

gördüyüm röyaya

gözəl dedim.

Dönüb özümə-

bu qaraca qıza baxanda,

özümə artdı heyrətim.

Eyyy, eyy!

Görəsən bu gözəlliklərə

necə sığa bildim.

Görəsən bu gözəllikləri

gözlərimə

necə yığa bildim,

Sonra da söz-söz

bu gözəlliklərdən

necə baxa bildim.

Axı, axı...

Mən ki, GÖZƏL deyildim!

ŞOPENİN prelüdləri...

Məmməd Nazimoğlu dinləyərdi onda

Sən keçdin...

Sahildəki qumlara

səs saldı ləpirlərin,

not-not,

dil-dil sulara toxundu

ayaq izlərin.

İzlər- ağ-qara,

qara-ağ piano dilləri.

Ovcuma yığıram izlərini.

Ovcumu sıxıram-

not-not ləpirlərin axır

barmaqlarımın arasından.

Xırçıl-xırçıl səni oxuyur

axan qumların səsi,

ömrünün ləpirləri.

Ləpirlər piano dilləri,

Sən başdan ayağa

baxış-baxış,

iz-iz, səs-səs-

Şopenin prelüdləri.

Sən keçdin...

yıxıldın sahilin ayaqlarına,

dalğaları çəkdin başına,

dalğaları örtdün üzünə,

ləpələri örtdün üstünə.

Dalğalar qırçın-qırçın

çaldı gözlərini,

ürəyini, səni.

Dənizə yayıldı

gözlərin, saçların, əllərin -

Şopenin prelüdləri.

Sən keçdin...

Hələ də yığıram ayaq izlərini.

Hələ də barmaqlarımın arasından

süzülür ləpirlərin.

Dalğalar çalır səni-

sən çaldığın nəğmələri.

Dəniz oxuyur səni-

Sən oxuduğun nəğmələri.

Sən dinləyərdin dənizi-

indi dəniz dinləyir səni.

SƏNİ dəniz dinləyir.

İndi...

ovcumda bir xışma qum-

barmaqlarımın arasından axır

ayaq izlərin,

süzülür qum kimi pianonun dilləri,

pianonun ləpirləri.

Ovcumda izin qalmadı.

Barmaqlarımdan SƏN keçdin.

Barmaqlarım-

Şopenin prelüdləri!

NAĞIL DAĞILAR

sevgi şeiri yaz, deyənlərə...

Sən mənim ömrümdə yoxa çıxandan,

Bir müddət qar yağdı,

qış düşdü mənə.

Bir müddət dünya da qopdu yerindən,

Sənsiz gələn günlər boş düşdü mənə.

Üşüdü bir ömrün sənli dünyası,

Sənsizlik gözümə nəmdən oxudu.

Sarı yarpaqların ayrılıq səsi,

Payız küləyi tək səndən oxudu.

Daha çiçəklər də gözləri nəmli,

Buludlar yollara çiçək ağladı.

Havalar o qədər nisgilli, qəmli-

Havalar üstümə çisək ağladı.

Gedişin bir dünya dağıntı imiş,

Bütün dünyaları yıxdı içimdə.

Sənsizlik ən sonsuz yağıntı imiş,

Ən sonsuz yağışlar yağdı içimdə.

Bir sənsiz dünyam var,

adı NAĞILDI.

Adından başlayır bütün nağıllar.

Sənli nağılların biri yox idi,

Mən də çıxıb getsəm,

nağıl dağılar!


